
Danmarkimi inuit/kalaallit inatsisitigut 

illersugaanerat 

Una tassaavoq Justitiap Danmarkimi inuit/kalaallit inatsisitigut illersugaanerat pillugu 

nalunaarusiaani eqikkaanerup, aallaqqaasiinerup, inerniliinerup kaammattuutillu nutserneqarnerat. 

Nalunaarusiaq tamakkerlugu qallunaatut Justitiap nittartagaani pissarsiarineqarsinnaavoq. 

Eqikkaaneq 

Justitiap nalunaarusiami matumani inuit/kalaallit 

Danmarkimi kommuninik attaveqarnerminni 

inatsisitigut illersugaanerat misissorsimavaa.  

Inuit/kalaallit Danmarkimi inuiaqatigiinni inatsisitigut 

aammalu inatsisitigut illersugaanermut tunngatillugu 

immikkut inissisimapput. Danmark ILO-p nunap 

inoqqaavi pillugit isumaqatigiissutaa naapertorlugu inuit/kalaallit pillugit immikkut ittunik 

pisussaaffeqarsinnaavoq. Peqatigisaanik inuit/kalaallit Danmarkimi innuttaassuseqarput, 

taamaattumillu Danmarkimi innuttaassuseqartut allat tamaasa assigalugit pisinnaatitaaffeqarput. 

Taamaakkaluartoq taakku Danmarkimi innuttaasunut amerlanerussuteqartunut sanilliullugit 

arlalitsigut immikkooruteqarput. Ilaat kulturimi qallunaat kulturiannit allaanerusumi 

peroriartorsimapput, ilaallu qallunaatut oqalussinnaanngillat imaluunniit qallunaatut oqaatsit 

aappaattut atortarpaat. Tamanna innuttaasunik naapitsinermi paatsoortoqannginnissaa 

qulakkeerniarlugu kommunini sullissisunut immikkut piumasaqaateqartitsisinnaavoq. Aamma 

oqaluttuarisaanermi tunuliaqutaavoq Kalaallit Nunaata nunasiaataasimanera kalaallillu innuttaasut 

assigiinngitsutigut akuliuffigineqartarsimanerat, tamannalu inuit/kalaallit danskit oqartussaasuinut 

tatiginninnerannut suli sunniuteqarsinnaavoq. Aammattaaq inuit/kalaallit amerlasuut Kalaallit 

Nunaanni peroriartorsimapput, Kalaallit Nunaallu ullumikkut annertuumik namminersorluni 

oqartussaaffeqarpoq. Tamanna ilaatigut isumaqarpoq Danmarkimi Kalaallit Nunaannilu 

malittarisassat allaffissornikkullu suleriaatsit ilaannikkut assigiinngissuteqartarnerannik. Inuk 

Kalaallit Nunaanniit Danmarkimut nuukkaangat tamanna unammilligassanik pilersitsisinnaavoq, 

inatsisitigullu illersugaanermut sunniuteqarsinnaalluni. 

Justitiap inuit/kalaallit inatsisitigut illersugaanerat misissorsimavaa, inuit/kalaallit, kommunini sulisut 

aamma peqatigiiffiit innuttaqatigiinnik taakkuninnga siunnersuinernik imaluunniit soqutigisaannik 

isumaginninnermik suliallit apersornerisigut. Aammattaaq apeqqut taanna Danmarkimi 

kommuninut tamanut allagaatinik takunnissinnaanissamik qinnuteqarnikkut kiisalu Danmarks 

Statistikimit kisitsisitigut paasissutissanik pissarsinikkut misissorneqarsimavoq. Kiisalu inatsisitigut 

tunngavigineqartut misissoqqissaarneqarsimapput, atuakkiallu il.il. misissorneqarsimallutik.  

Nalunaarusiami inerniliussat pingaarnerit kaammattuutillu kapitalini 17-imi 18-imilu 

atuarneqarsinnaapput, naatsumilli ima eqikkarneqarsinnaapput: 

Kommunit amerlasuut kulturikkut assigiinngissutsit Kalaallit Nunaanniillu 

Danmarkimut nuuttarneq pissutigalugit inatsisitigut illersugaanermut 

tunngatillugu unammilligassanut immikkut sammititanik suliniuteqanngillat. 

Tunuliaqutaq Kommunit ilaat annertuumik misilittagaqalersimallutik immikkut 

ittunik suliniutinik ineriartortitsisimapput, kommunilli amerlanersaasa misilittagaat killeqarput 

immikkullu ittunik suliniuteqaratik. Inuit/kalaallit ilaatigut suliffeqarnermi isummiussereersimasunik 

aammalu pitsaanngitsumik naqissuserneqarnermik nalaataqartarput, tassanilu suleriaatsit Kalaallit 

Nunaanni suliffeqarnermi suleriaatsinit aamma allaanerullutik. Tamatuma saniatigut inuit/kalaallit 

arlallit Kalaallit Nunaanniit Danmarkimut  

nuunnerminnut atatillugu danskit kommuniisa pisariussusiat angissusiallu kiisalu digitaliseeriinerup 

qanoq annertutiginera tupaallaatigisarpaat, amerlasuullu danskit aaqqissuussaaneranni 

pisinnaatitaaffitik pisussaaffitillu ilisimaneq ajorpaat.  

Kaammattuut Kommunini sulisut kulturikkut assigiinngissutsit aammalu aporfiit inuit/kalaallit 

nalaattagaat eqqumaffigilluartariaqarpaat. Kulturikkut assigiinngissutsit imaluunniit 

ilisimasaqarnerup amigaataanera pissutigalugit unammilligassat annikillisinniarlugit Justitiap 

kaammattuutigaa kulturimut pisinnaatitaaffinnillu ilisimatitsisarnermut tunngasumik suliaqarneq 

nukittorsarneqassasoq, ilaatigut kalaallisut paasissutissiissutinik workshopinillu atuinikkut, kiisalu 

kommunini sulisunik inuit/kalaallit atugaannut tunngasunik atuartinneqarsimasunik 

atorfinitsitsinikkut, taakku sulisunik allanik suliani aalajangersimasuni ilitsersuisinnaassallutik 

aammalu inuit/kalaallit kommunip suliassanik suliarinninnera pillugu ilitsersuisinnaassallutik. 

Kommunini mikinerusuni tamanna kommunit akunnerminni suleqatigiinnerisigut 

ingerlanneqarsinnaavoq. 

Kommunit kalaallisut oqalutseqarnermik qanoq akulikitsigisumik atuisarnerat 

annertuumik assigiinngissuteqarpoq, inatsisitigullu aalajangersagaasumik 

oqaatsinik atuartinneqarnissamut pisinnaatitaaffiit qaqutiguinnaq 

atorneqartarlutik.  

Tunuliaqutaq Oqalutseqannginneq pissutigalugu inuit/kalaallit pisinnaatitaaffitik 

pisussaaffitillu paasinngitsoorsinnaavaat, taamaalillutillu inatsisitigut pisinnaatitaaffimminnik 

annertuumik annaasaqaratarsinnaallutik. Kommunini 76-iusuni inuit kalaallisut tunuliaqutallit 100-

nit ikinnerusut najugaqarfigisaanni amerlanersaat 2025-mi kalaallisut oqalutseqarnermik 

atuisimanngillat, kommunilli ilaannit kalaallisut oqalutseqarneq untritilinnik arlalinnik 

amerlatigisunik atorneqartarsimavoq. Peqatigisaanik Danmarkimi kommunit ikittuinnaat 

allagaatinik kalaallisuunngortitsisarput. Kommunit namminneq oqaatigaat oqalutsinik 

arlaannaanulluunniit attuumassuteqanngitsunik piginnaaneqarluartunillu pissarsiniarnermi 

ajornartorsiuteqartarlutik. Justitiap misissuineratigut aamma tikkuarneqarpoq inuit/kalaallit 

danskuddannelseslovimi § 2, imm. 3, nr. 1 naapertorlugu qallunaatut atuartinneqarnissamik 

neqeroorfigineqartartut ikittuinnaarpasittut. Peqatigisaanik kommunit akornanni ataasiinnaq 

kalaallit meerartaannut inunnguuseralugu oqaatsinik atuartitsinermik pilersitsisimavoq, tamannalu 

ilaatigut meeqqat kulturikkut kinaassusiisa attatiinnarnissaannut pingaaruteqarpoq aammalu Nunat 

tamalaat akornanni Sulisoqarneq pillugu Kattuffiup (ILO) isumaqatigiissutaani pisinnaatitaaffiuvoq. 

Taamaalillutik inatsisitigut oqaatsit pillugit pisinnaatitaaffiit annertuumik piviusumik 

atuutinngitsutut isikkoqarput, aammalu piviusumi annikitsuinnarmik atorneqarlutik.  

Kaammattuut Oqaatsitigut unammilligassat annikillisinniarlugit Justitiap kaammattuutigaa 

oqalutseqarnikkut ikiorsiinerup, kalaallisut nutserinerup kiisalu qallunaatut inunnguuseralugulu 

oqaatsinik atuartitsinerup nukittorsarneqarnissaat, ilaatigut qallunaatut atuartitsinermik 

inunnguuseralugulu oqaatsinik atuartitsinermik qaqugukkut neqerooruteqartoqartarnissaanut 

piumasaqaatit oqinnerulersinnerisigut, kiisalu kommunit oqalutseqarnermut nutserinermullu 

aalajangersimasunik politikkiliornermikkut suleriaasiliortarnermikkullu.  

Kommuninut Kalaallit Nunaanni oqartussaasunit allagaatinik pissarsiniarneq 

ajornakusoorsinnaallunilu piffissartornarsinnaavoq.  

Tunuliaqutaq Danskit kommuniisa Kalaallit Nunaanni oqartussaasunit assersuutigalugu 

siusinaartumik pensionisiat pillugit siusinnerusukkut aalajangiinerit pillugit uppernarsaatinik 

pissarsiniarneq ajornartorsiutigisarpaat. Peqatigisaanik danskit kalaallillu kommuniisa akornanni 

suleqatigiinnermik pilersitsiniartoqarsimavoq, sulinerli piffissami sivisuumi uninngasimavoq.  

Kaammattuut Kalaallit danskillu kommuniisa attaveqatigiinnerat pitsaanerulersinniarlugu Justitiap 

kaammattuutigaa kalaallit danskillu kommuniisa suleqatigiissitaannik pilersitsisoqassasoq, 

Danmarkip Kalaallit Nunaatalu akornanni attaveqatigiinnissamut aqqutit erseqqissut 

qulakkeersinnaajumallugit.  

Kulturikkut assigiinngissutinik naammattumik eqqumaffiginninnginneq meeqqanik 

nalunaarutiginninnermut angerlarsimaffiullu avataanut inissiinermut tunngasuni 

pitsaanngitsumik sunniuteqarsinnaagaluartoq, suliassaqarfimmi tassani suliniut 

nutaaq suli tamakkiisumik atuutilersinneqarsimanngilaq. 

Tunuliaqutaq Kalaallit oqaasiinut kulturikkullu pissutsinut immikkut ilisimasaqartumik immikkut 

ittumik immikkoortortamik, kalaallit meerartaannik angerlarsimaffiup avataanut inissiinermut 

sulianik misissuisussamik, pilersitsisoqarsimavoq. Immikkoortortarli danskit kommuniinit sulianik 

naatsorsuutigineqartumit ikinnerujussuarnik tigusaqarsimavoq. Pilersinneqarneranit ukioq ataaseq 

qaangiutereersoq angerlarsimaffiup avataanut inissiinermut suliat ingerlanneqartut ilaat suli 

naliliiffigineqartussanngorlugit nassiunneqarsimanngillat, kommunit arlallit suliat sorliit 

pineqarnersut paasiniarnissaat ajornakusoortillugulu piffissartornartittarmassuk. Immikkoortortap 

suliassaa tassaavoq sulianik meeqqanut ilaqutariinnullu pingaaruteqarluinnartunik misissuinissaq, 

taamaattumillu kommunini suliat sivisuumik suliarineqartarnerat inatsisitigut illersugaanermut 

tunngatillugu ajornartorsiutaavoq. 

Kaammattuut Meeqqat kalaallisut tunuliaqutallit angerlarsimaffiup avataanut inissinneqarnerannut 

suliat misissorneqarnerisa malitseqartinneqarnissaat qulakkeerniarlugu Justitiap kaammattuutigaa 

tamatumunnga piffissaliussat aalajangersarneqassasut.  

Inuit/kalaallit inatsisitigut inissisimanerannut tunngasunik paasissutissanik 

attuumassuteqartunik arlalinnik nalunaarsuisoqartanngilaq, kommunillu ilaat 

inunnik isumaginninnermut tunngasunik sulianik suliarinninnermi malittarisassanik 

malinninngitsutut isikkoqarput.  

Tunuliaqutaq Justitiap misissuinerani erserpoq kommunit ilaat inatsisinik unioqqutitsillutik 

folkeregisterimut nalunaarsorsimanissaq inunnik isumaginninnermi ikiorsiissutinik pissarsinissamut 

aalajangiisuulluinnartutut isigigaat aamma/imaluunniit inunnik isumaginninnikkut inissianik 

innersuussinermi piumasaqaatit aalajangiisuulluinnartut suli atortaraat, tamannalu inuit/kalaallit 

immikkut sakkortuumik eqqorneqaatigisarpaat. Peqatigisaanik Danmarkimi inuit/kalaallit 

inatsisitigut illersugaanerannik nalunaarsuineq ingerlaavartumillu nakkutilliineq amigaataapput, 

tamannalu kommunini assigiinngitsuni inatsisitigut illersugaaneq qanoq inissisimanersoq 

ataatsimut qulaajassallugu ajornakusoortitsivoq. 

Kaammattuut Danmarkimi inuit/kalaallit tamarmik kommunimi sorlermi najugaqaraluarunilluunniit 

pisinnaatitaaffiisa atuutsinneqarsinnaanissaat qulakkeerniarlugu Justitiap kaammattuutigaa 

Naammagittaalliuteqartarfimmi (Ankestyrelsen) inuit/kalaallit kommuninik attaveqarneranni 

inatsisitigut illersugaanermut uuttuut (Retssikkerhedsbarometer) pilersinneqassasoq, kommunit 

ingerlaavartumik misissorlugit malitseqartitsiffigineqartassallutik. 

Kommunit akornanni inuit/kalaallit amerlassusaat katitigaanerallu 

assigiinngitsorujussuuvoq.  

Tunuliaqutaq Danmarkimi kommunit qulit katillutik inuit kalaallisut tunuliaqutallit 

inersimasut tamarmik affaannit najugaqarfigineqarput. Kommunit ilaanni taakku akornanni 

inunnik isumaginninnermi ikiorsiissutinik pisartagaqartut amerlassusaat kommuninut allanut 

sanilliullugu marloriaammik annertuneruvoq, kommunillu ilaanni taakkua meerartaat aamma 

kommunip meeqqanik angerlarsimaffiup avataanut inissiinermut suliaasa akornanni kommuninut 

allanut sanilliullugu annertunerujussuarmik ilaallutik. Tamanna isumaqarpoq kommunit ilaat 

meeqqat inersimasullu kalaallisut tunuliaqutallit inatsisitigut illersugaanerannut tunngatillugu 

immikkut unammilligassanik akulikinnerusumik suliarinnittariaqartartut. 

Kaammattuut Nunat tamalaat akornanni Sulisoqarneq pillugu Kattuffiup (ILO) isumaqatigiissutaa 

naapertorlugu peqataatitsineq annertusillugu kommunini aaqqiissutissat najukkami pissutsinut 

naleqqussarneqarnissaat qulakkeerneqassaaq. Taamaattumik Justitiap kaammattuutigaa kommunit 

najukkami inuit/kalaallit oqaloqatigalugit suliniutinik pilersitsissasut, kiisalu kommunit Kalaallit 

Nunaanni inunngorsimasunik ikinnerpaamik 100-nik innuttallit inuit/kalaallit pillugit najukkami 

siunnersuisoqatigiinnik immikkut pilersitsissasut.  

Katalogi isumassarsiorfissaq 

Justitia nalunaarusiap matuma suliarineqarneranut atatillugu Danmarkimi kommuninit tamanit 

inuit/kalaallit pillugit immikkut suliniutit suut ingerlanneqarnersut pillugit paasissutissanik 

katersisimavoq. Suliniutit taakku katalogimi isumassarsiorfissami katersorneqarsimapput, Justitiap 

kaammattuutigaa kommunit katalogi misissussagaat nalilersorniarlugu suliniutit ilaat 

kommuniminni suliniutinik nutaanik pilersitsinissamut isumassarsiorfigineqarsinnaanersut. 

Katalogimi isumassarsiorfissami erserpoq kommunit ilaasa kommunini sulisunik piginnaasatigut 

qaffassaanermik ingerlatsereersimasut, ilisimasanik avitseqatigiiffinnik pilersitsisimasut aammalu 

meeqqanut/inuusuttunut immikkut sammititanik suliniutinik kiisalu inersimasunut suliffeqarnermut 

inunnillu isumaginninnermut tunngasuni immikkut sammititanik suliniutinik pilersitsisimasut. 

Kommunit arlallit aamma kalaallit peqatigiiffiinik, Kalaallit Illuinik il.il. immikkut ittumik 

suleqateqarput. 

Aallaqqaasiineq nalunaarusiamullu 

tunuliaqutaq 

2022-mi nalunaarusiami ”Usynlige udsatte i 

Danmark”-imi Justitia Danmarkimi 

takussaavallaanngitsumik eqimattat atugarliortut 15-

it, inatsisitigut illersugaanermut tunngatillugu 

unammilligassanik nalaataqartut, kinaassusersisimavai. 

Eqimattat taakku ilaat tassaapput inuit/kalaallit 

atugarliortutut inissisimasut. Tamanna tunngavigalugu 

Justitia 2023-mi nalunaarusiamik ”Danmarkimi kalaallit 

atugarliortutut inissisimasut inatsisitigut 

illersugaanerat”-mik saqqummersitsivoq, tassani kalaallit atugarliortutut inissisimasut Danmarkimi 

pisortat oqartussaasuinik naapitaqarneranni inatsisitigut illersugaanermut tunngatillugu 

unammilligassat sukumiinerusumik misissorneqarlutik. 

Justitia 2025-imi Nordatlantpuljen aqqutigalugu 2023-mi misissuinermik nangitseqqinnissamut 

aammalu inuit/kalaallit danskit kommuniinik attaveqarnerminni inatsisitigut illersugaanerat pillugu 

sukumiinerusumik misissuinissamut aningaasaliiffigineqarsimavoq, tassunga ilanngullugu 

kommunini suleriaatsinut inatsisinullu tunngasut Danmarkimut tikittartunut Danmarkimiittunullu 

inuit/kalaallit inatsisitigut illersugaanerannut, naligiimmik pineqarnissaannut, inatsisitigut 

pitsaasumik illersorneqarsinnaanissamut periarfissaqarnerannut kiisalu pisinnaatitaaffiminnik 

ilisimasaqarnerannut atuutsitsisinnaanerannullu il.il. sunniuteqartartut immikkut 

sammineqassallutik. 

Danmarkimi inuit/kalaallit danskit kommuniinut inatsisilerinikkut aammalu inatsisitigut 

illersugaanerup tungaatigut immikkut inissisimapput. Eqimattat pineqartut innuttaasunut 

amerlanerussuteqartunut sanilliullutik oqaatsitigut kulturikkullu amerlanertigut 

immikkooruteqarput. Ilaat qallunaatut oqalussinnaanngillat, ilaalli qallunaatut oqaatsit aappaattut 

atortarpaat, inuit/kalaallillu ilaat kulturimi qallunaat kulturiannit arlalitsigut immikkooruteqartumi 

peroriartorsimapput.    

Peqatigisaanik inuit/kalaallit Kalaallit Nunaanniit Danmarkimut nuukkaangamik immikkut ittunik 

ajornartorsiutinik nalaataqarsinnaapput. Kalaallit Nunaat annertuumik namminersorluni 

oqartussaaffeqarpoq, allaffissornikkullu suliat amerlasuut danskit kommuniinut sanilliullugit 

allaanerusumik imaluunniit aaqqissuussani allani ingerlanneqartarlutik. Taamaakkaluartoq 

inuit/kalaallit aamma Danmarkimi innuttaassuseqarput. Tamanna isumaqarpoq danskit 

kommuniannut tikinnerminni kommunimi tassani Danmarkimi innuttaassuseqartut allat tamaasa 

assigalugit pisinnaatitaaffeqartut. Taamaakkaluartorli Kalaallit Nunaanniit innuttaasunut 

tunngasunik uppernarsaatinik paasissutissanillu pisariaqartinneqartunik pissarsiniarneq 

kommunimut ajornakusoorsinnaavoq, ilaannilu kommunip Kalaallit Nunaanniit Danmarkimut 

nuuttoqarsimanera paasinngitsoorsimasinnaasarpaa.  

Taamaattumik inuit/kalaallit Danmarkimi inuiaqatigiinni immikkut illuinnartumik eqimattatut 

inissisimapput, taakkununngalu tunngatillugu inatsisitigut illersugaanermi immikkut ittunik 

ajornartorsiuteqarpoq. Taamaattumik eqimattat taakku inatsisitigut illersugaanerat 

sukumiinerusumik misissussallugu tunngavissaqarluarpoq. 

Inuit/kalaallit aamma immikkut pisinnaatitaaffeqartutut eqimattatut inissisimapput, Nunat 

Inoqqaavi Inuiaallu Naggueqatigiit Naalagaaffinni Namminersortuniittut pillugit 

Isumaqatigiissummi (ILO 169), 28. juuni 1989-imeersumi, pineqartunut ilaasinnaagamik. 

Peqatigisaanik ukiuni kingullerni innuttaasut taakku maluginiarneqarnerat 

annertunerujussuanngorsimavoq. Danmarkimi inuiaqatigiinni inuit/kalaallit inatsisitigut 

inissisimanerat aammalu oqaluttuarisaanermi tunuliaqutaq inatsisitigut illersugaanermut aamma 

pingaaruteqartoq annertunerusumik paasineqalersimasutut isikkoqarpoq, inuit/kalaallit ilaat 

Kalaallit Nunaata nunasiaataasimanera siusinnerusukkullu akuliunnerit il.il. pissutigalugit danskit 

oqartussaasuinut tatiginninngimmata. Kingullermik Danmark 2025-mi spiralilersuisimanermut 

tunngatillugu pisortatigoortumik utoqqatserpoq, aamma ukiumi tassani kommuninut meeqqanik 

angerlarsimaffiup avataanut inissiinermut suliani kalaallit oqaasiisa kulturiatalu 

eqqarsaatigineqartarnissaannik immikkut pisussaaffiliisoqarpoq.  

2026-imut naalakkersuisooqatigiinnissamut tunngaviusumi maanna saqqummersinneqartumi 

oqaluttuarisaanermit pisut allat aamma immikkut tikkuarneqarput, taakkununnga ilanngullugit 

inatsisitigut ataataqanngitsut aammalu meeqqat allanut meeravissianngortinneqarsimasut pillugit 

ajornartorsiutit. Aamma Danmarkip Kalaallit Nunaatalu akornanni Saammaateqatigiinnissamut 

Isumalioqatigiissitamik pilersitsisoqarsinnaanera eqqaaneqarpoq Tamatuma saniatigut 

naalakkersuisut nutaat oqaatigaat ”Kunngeqarfimmi nunap inoqqaavisa pisinnaatitaaffii 

qulakkiissallugit, tassunga ilanngullugu nunap inoqqaavisa pisinnaatitaaffii pillugit nunat tamalaat 

akornanni malitassat qanoq annertutigisumik atuuffeqarnersut misissorneqarnissaat 

aallartissallugu”, kiisalu ”kalaallit meerartaasa pisariaqartitaat aammalu Danmarkimi kalaallit 

ilaqutariit pisinnaatitaaffii qulakkiissallugit, tassunga ilanngullugu inatsisitigut illersugaanerup 

assigiinngissuteqanngitsumik qulakkeerneqarnissaa siunertaralugu meeqqanik angerlarsimaffiup 

avataanut inissiinermut suliat pioreersut tamaasa misissussallugit”. 

Oqaluttuarisaanermi pissutsinik taamatut nassuerutiginninnerit tunngavigalugit ullumikkut 

kommunini inuit/kalaallit inatsisitigut illersugaanerat qanoq innersoq sukumiisumik misissussallugu 

suli annertunerusumik tunngavissaqarpoq. Justitiap neriuutigaa nalunaarusiaq manna suleriaatsinik 

pioreersunik qulaajaanermut, suleriaatsinik nutaanik pilersitsinissamut isumassarsisitsinermut 

aammalu inuit/kalaallit inatsisitigut illersugaanerat qanoq pitsaanerulersinneqarsinnaanersoq 

pillugu kaammattuutinik saqqummiussinermut peqataasinnaajumaartoq.  

Justitia nalunaarusiamut suleqataasimasut tamaasa qutsavigerusuppai, taakkununnga ilaallutik 

Kalaallit Illuat, Kalaallit Nunaata Sinniisoqarfia, peqatigiiffik Kalaallit Meerartaat/Grønlandske Børn, 

Kofoeds Skole, Stenbroens Jurister, SAND (angerlarsimaffeqanngitsut nuna tamakkerlugu kattuffiat) 

aamma UAGUT (Danmarkimi kalaallit nuna tamakkerlugu kattuffiat). 

Justitia aamma kommunit allagaatinik takunnissinnaanissamik qinnuteqaammut 

akissuteqarsimanerat pillugu qutsavigerusuppai, amerlasuutigut paasissutissarpassuarnik 

pingaarutilinnik attuumassuteqartunillu suliniummut annertuumik iluaqutaasimasunik 

tunniussaqarsimammata. Tassunga atatillugu Justitia Københavns Kommune-mi, Aalborg 

Kommune-mi, Odense Kommune-mi, Aarhus Kommune-mi aamma Esbjerg Kommune-mi sulisut, 

aamma apersuinerni peqataasimasut, immikkut qutsavigerusuppai.  

Naggasiullugu Justitiap atuartut avataaneersut suliassaqarfimmi immikkut ilisimasallit, 

nalunaarusiap saqqummersinneqannginnerani isornartorsiuisumik atuaqqissaarisimasut, 

qutsavigerusuppai. 

Inerniliineq 

Justitiap nalunaarusiami matumani inuit/kalaallit Danmarkimi kommuninik attaveqarnerminni 

inatsisitigut illersugaanerat misissorsimavaa.  

Justitiap inuit/kalaallit inatsisitigut illersugaanerat misissorsimavaa, inuit/kalaallit, kommunini sulisut 

aamma peqatigiiffiit innuttaqatigiinnik taakkuninnga siunnersuinernik imaluunniit soqutigisaannik 

isumaginninnermik suliallit apersornerisigut. Aammattaaq apeqqut taanna Danmarkimi 

kommuninut tamanut allagaatinik takunnissinnaanissamik qinnuteqarnikkut kiisalu Danmarks 

Statistikimit kisitsisitigut paasissutissanik pissarsinikkut misissorneqarsimavoq. 

Nalunaarusiami paasisat pingaarnerit tassaapput: 

 

Danmarkimi inuit kalaallisut tunuliaqutallit inersimasut amerlassusaat 

annikitsumik qaffariarsimavoq. Justitia Danmarks Statistikimit kisitsisitigut 

paasissutissanik arlalinnik pissarsisimavoq. Innuttaqatigiit Kalaallit Nunaanni 

inunngorsimasunut inersimasuunerminnilu Danmarkimut nuussimasunut 

killilerneqarpata, eqimattat 2026-mi 10.820-nik inuttaqarput. Katillugit 

amerlassusaat 2022-miit 2026-mut 474-inik amerleriarsimavoq, nuna 

tamakkerlugu 4,6 %-imik qaffariarsimalluni. Piffissami tassani paarlattuanik 

eqimattat taakku meerartaasa amerlassusaat appariarsimavoq. Eqimattat taakku 

meerartaasa 18-it inorlugit ukiullit amerlassusaat 2022-mi 3.391-init 2026-mi 

2.956-inut apparsimavoq, 12,8 %-imik appariaateqarluni. 

 

 

Kommunini inuit kalaallisut tunuliaqutallit inersimasut qanoq 

annertutigisumik amerlassuseqarnerat annertuumik 

assigiinngissuteqarpoq. Kommunimi innuttaasut akornanni Kalaallit Nunaanni 

inunngorsimasut inersimasuunerminnilu Danmarkimut nuussimasut inersimasut 

amerlassusiat isigigaanni, kommunit ilaannit kommuninut allanut sanilliullugit 

taakku 25-eriaat sinnerlugit amerlanerussuteqarput. Taamaakkaluartorli 

kommunini tamani taakku kommunimi innuttaasut inersimasut 1 %-ianit 

ikinnerupput. Kisitsisinngorlugit kommunit marluk eqimattanut taakkununnga 

ilaasunik 1.000-it sinnerlugit innuttaqarput (København aamma Aalborg), 

kommunit 40-t 50-inik imaluunniit ikinnerusunik innuttaqarlutik, kommunillu 75-

it 100-nit ikinnerusunik innuttaqarlutik. Danmarkimi kommunit qulit katillutik 

inuit kalaallisut tunuliaqutallit inersimasut tamarmik affaannit 

najugaqarfigineqarput. 

 

 

Kommunit akornanni eqimattat taakku qanoq atugarliortiginerat 

eqqarsaatigalugu annertuumik assigiinngissuteqarpoq. Danmarks 

Statistikimit paasissutissat pissarsiarineqartut takutippaat eqimattat kommunit 

ilaasa suliaanni innuttaasut amerlassusaannut sanilliullugit 

amerlanerussuteqartut. Esbjerg Kommunemi assersuutigalugu eqimattat taakku 

meerartaat meeqqat angerlarsimaffiup avataanut inissinneqarsimasut tamarmik 

8,56 %-eraat, eqimattanilu inersimasut 62,07 %-ii inunnik isumaginninnermi 

ikiorsiissummik pisartagaqarput (SU ilanngunnagu). Slagelse Kommunemi 

meeqqat taakkua meeqqat angerlarsimaffiup avataanut inissinneqarsimasut 

tamarmik 1,69 %-iinnaat, eqimattanilu inersimasut 31,39 %-iinnaat inunnik 

isumaginninnermi ikiorsiissummik pisartagaqarlutik (SU ilanngunnagu).  

Tamanna isumaqarpoq kommunit ilaat meeqqat inersimasullu kalaallisut 

tunuliaqutallit inatsisitigut illersugaanerannut tunngatillugu immikkut 

unammilligassanik akulikinnerusumik suliarinnittariaqartartut. 

 

 

Kommunini sulisut kulturikkut assigiinngissutsit aammalu aporfiit 

inuit/kalaallit nalaattagaat eqqumaffigilluartariaqarpaat. Assersuutigalugu 

tamanna inuit/kalaallit ilaasa innuttaasunut amerlanerussuteqartunut 

sanilliullutik nipaannerunerannik, piffissamik allaanerusumik 

paasinnittarnerannik aammalu ikioqqullutik saaffiginninnissamut imaluunniit 

oqartussaasunut kimigiiserfiginninnissamut tunuarsimaarnerusarnerannik 

tunngaveqarsinnaavoq. Aamma taamaassinnaavoq niaqqup sikisilaarnera 

paasinninnermut ersiutaasariaqanngitsoq, tusarnaarnermut taamaallaat 

ersiutaasoq. Qallunaat oqaasiinik ilisimasakinneq aamma Danmarkimi 

pissutsinut naleqqussarsinnaanissamut ajornakusoortitsisinnaavoq, 

inuit/kalaallillu ilaat isummiussereersimasunik aammalu pitsaanngitsumik 

naqissuserneqarnermik nalaataqartarput. Tamatuma saniatigut inuit/kalaallit 

arlallit Kalaallit Nunaanniit Danmarkimut nuunnerminnut atatillugu danskit 

kommuniisa angissusiat digitaliseeriinerullu annertussusia tupaallaatigisarpaat, 

taamaalillutillu aaqqissuussami malinnaasinnaajunnaartarlutik, amerlasuullu 

danskit aaqqissuussaaneranni pisinnaatitaaffitik pisussaaffitillu ilisimaneq 

ajorpaat.  

Tamanna ersersitsivoq kommunit innuttaasunik kalaallisut tunuliaqutalinnik 

ilitsersuisarnissaat annertuumik pisariaqartinneqartoq, aammalu danskit 

aaqqissuussaanerat pillugu ilisimasaqalernissamut periarfissaqarnissaat 

qulakkeerniarlugu suliniutinik aallartitsisoqarnissaa pisariaqartinneqartoq. 

 

 

Kommunit ilaat annertuumik misilittagaqalersimallutik immikkut ittunik 

suliniutinik ineriartortitsisimapput, kommunilli amerlanersaasa 

misilittagaat killeqarput immikkullu ittunik suliniuteqaratik. Justitia 

kommuninit 29-nit inuit/kalaallinut immikkut sammititanik suliniutinik 

nassuiaatinik tigusaqarsimavoq. Tamakku Justitia katalogimi 

isumassarsiorfissami katersorsimavai, tassani kommunit takusinnaavaat suliniutit 

suut kommunini allani misilinneqareersimanersut. Suliniutit ilaatigut tassaapput 

sulisut piginnaasaannik qaffassaanermut suliniutit (assersuutigalugu sulisut 

kulturimik paasinninnerat pillugu pikkorissarnerit temadage-llu), inuit/kalaallit 

meerartaannut suliniutit (assersuutigalugu immikkut ittumik inunnguuseralugu 

oqaatsinik atuartitsinermik pilersitsineq), suliffeqarnermut sammititanik suliniutit 

(assersuutigalugu Kalaallit Nunaanniit tikittut piginnaasaannik qaffassaaneq), 

inunnik isumaginninnermi suliniutit (assersuutigalugu sullissinerit innuttaasunut 

qanillillugit, soorlu kommunimi sulisut Kalaallit Illuanni inissinneqartut) kiisalu 

kommunit kattuffiillu suleqatigiinnerat (assersuutigalugu Kalaallit 

Meerartaat/Grønlandske Børn). Kommunit 69-it allat Justitiamut immikkut ittunik 

taamaattunik suliniuteqarnerminnik paasissutissiisinnaasimanngillat, kommunillu 

taakkua ilaat toqqaannartumik uppernarsarsimavaat eqimattanut taakkununnga 

immikkut ittunik suliniuteqarnatik. Aamma kommunit ilaat ilisimatitsisimapput, 

isumaqarlutik malittarisassat atuuttut Kalaallit Nunaanniit tikittunut nutaanut 

ilisarititsilluni ingerlatsinernik pisariaqartitaannut naleqqussakkanik 

aaqqissuussinissaq ajornakusoortikkaat. 

Kommunimi inuit/kalaallit amerlassusaat 

eqqarsaatigineqaraluarpalluunniit, kommunit oqalutseqarnermik qanoq 

akulikitsigisumik atuisarnerat annertuumik assigiinngissuteqarpoq. Aalborg 

Kommune assersuutigalugu 2025-mi kalaallisut oqalutseqarnermik 637-riarluni 

atuisimavoq, aningaasartuutillu 150.000 kr.-init amerlanerullutik, Københavns 

Kommuneli piffissami tassani oqalutseqarnermik 275-riarluni atuisimavoq, 

aningaasartuutillu 140.000 kr.-it missaanniillutik. Kommunini 75-iusuni inuit 

kalaallisut tunuliaqutallit 100-nit ikinnerusut najugaqarfigisaanni amerlanersaat 

2025-mi kalaallisut oqalutseqarnermik atuisimanngillat. Kommunit taakku 

oqalutseqarnermik atuisimasut akornanni, tamarluinnangajanni 10-riarluni 

ikinnerusumilluunniit atorneqarsimavoq. Tamanna oqalutseqarnissamik 

pisariaqartitsisoqarsimannginneranik pissuteqarsinnaavoq, peqatigisaanilli 

susassaqartut ilaasa tikkuarpaat kommunit tamarmik oqalutseqarnermik 

neqerooruteqartarnissaminnut naammattumik iliuuseqartanngitsut. 

Aammattaaq kommunit oqalutseqarnermik atuinerat ukiumit ukiumut 

annertuumik nikerarsinnaavoq. Kommunit amerlasuut kalaallisut 

oqalutseqarnermik atuisimanertik nalunaarsortanngilaat, tamannalu atuinermi 

naligiinngissutsit paasineqarnissaat aaqqiiffigineqarnissaallu 

ajornakusoortitsivoq. 

 

 

Kommunit oqalutsinik atuinermi pingaartumik marlunnik 

unammilligassaqarput: arlaannaanulluunniit attuumassuteqanngitsumik 

oqaluttaaneq aamma piginnaaneqarluartumik oqaluttaaneq. Oqaatsit 

atorneqarfii annikitsuummata, akuttunngitsumik innuttaasoq oqalutsilu 

imminnut ilisarisimasarput imaluunniit ataatsimut ilisarisimasaqartarlutik. 

Aamma oqalutsinik innuttaasup kalaallisut sumiorpaluutaanik oqalussinnaasunik 

nassaarnissaq ajornakusoorsinnaavoq. Peqatigisaanik inuit/kalaallit oqarasuaat 

atorlugu oqalutseqartinneqartarnerat pitsaanerpaajunngilaq, 

attaveqatigiinnerup ilarujussua timip pissusilersorneratigut pisarmat. Kommunit 

ilaasa innuttaasunut pisariaqartumik oqalutseqartitsinissamut naammattumik 

qulakkeerinnittannginnerat pillugu isornartorsiuineq eqqarsaatigigaanni, 

unammilligassat taakku innuttaasut pisinnaatitaaffimminnik pisussaaffimminnillu 

paasinninngitsoornerannik, taamaalillutillu inatsisitigut pisinnaatitaaffimminnik 

annertuumik annaasaqaratarsinnaanerannik kinguneqarsinnaapput. 

 

 

Kommunit ikittuinnaat sulianut allagaatinik kalaallisuunngortitsisarput. 

Oqartussat ilitsersuinissamut pisussaaffik naapertorlugu pisariaqartillugu 

oqalutseqarnikkut nutserinikkullu ikiorsiissutinik 

atugassaqartitsisussaagaluarput. Kommunini arlalinni oqalutseqarnermik 

akulikitsumik atuisoqartarnera inuit/kalaallit ilaasa qallunaat oqaasiinik 

naammattumik piginnaasaqannginnerannik, taamaattorli allagaatinik 

kalaallisuunngortitsiffigineqartannginnerannik ersersitsisinnaavoq. 

Nutserisoqarsimannginnera pissutigalugu innuttaasut allagaatit pingaarutillit 

ilaquttaminnit ikinngutiminnilluunniit nutsertittariaqalersinnaavaat, tamannalu 

nutserinermi kukkusoqarsinnaaneranik annertuumik aarlerinaateqarsinnaavoq. 

Aammattaaq sulianut allagaatit pingaarutillit paasinnginnerat innuttaasut 

assingusumik inissisimasunut qallunaatut oqalussinnaasunut sanilliullutik 

ajornerusumik inissisimalersinnaanerannik kinguneqarsinnaavoq. Nutserinerli 

piffissartornarlunilu akisuujuvoq. Taamaattumik kommunit ilaasa taarsiullugu 

allagaatit innuttaasoq oqalutsilu peqatigalugit oqaasiinnartigut 

misissuataartarpaat. 

 

 

Inuit/kalaallit danskuddannelseslovimi § 2, imm. 3, nr. 1 naapertorlugu 

qallunaatut atuartinneqarnissamik neqeroorfigineqartartut 

ikittuinnaarpasipput, taamaattumillu aalajangersagaq taanna piviusumi 

pingaaruteqarpallaanngilaq. Taamaakkaluartorli kommunit arlallit 

aalajangersakkamik atuinertik pillugu kisitsisinik paasissutissiisinnaasimanngillat. 

 

 

Kommunit ilaat suli suleriaaseqartutut isikkoqarput, tassani innuttaasup 

folkeregisterimut nalunaarsorsimanera lov om aktiv socialpolitik 

naapertorlugu ikiorsiissutinik pissarsisinnaaneranut aalajangiisuulluni. 

Suleriaaseq taanna inatsisinik unioqqutitsineruvoq, tamannalu inuit/kalaallit 

atugarliortutut inissisimasut immikkut sakkortuumik eqqorneqaatigisarpaat, 

amerlasuut najugaqarfissamik pissarsereersimanatik Danmarkimut nuuttarmata. 

Taamaakkaluartorli kommunit amerlanersaasa tamanna piumasaqaataanngitsoq 

ilisimaarigaat malunnarpoq. 

 

 

Kommuninut Kalaallit Nunaanni oqartussaasunit allagaatinik 

pissarsiniarneq ajornakusoorsinnaallunilu piffissartornarsinnaavoq. 

Tamatumunnga ilaatigut ilaapput kalaallit kommuniinit journalit kiisalu Kalaallit 

Nunaanniit kuisinnermut uppernarsaatit. 

 

 

Inuit/kalaallit Danmarkimi suliffeqarnermi aporfeqartarput. Qallunaat 

oqaasiinik ilisimasakinneq Danmarkimi suliffeqalernissamut 

ajornakusoortitsisinnaavoq, ilaallu isummiussereersimasunik aammalu 

pitsaanngitsumik naqissuserneqarnermik nalaataqartarput. Danmarkimi Kalaallit 

Nunaannilu suliffeqarnermi ilinniagaqarsimanermut isiginnittaatsit kiisalu 

atorfinnut qinnuteqariaatsit aamma assigiinngissuteqarput. Taamaattumik 

inuit/kalaallit Danmarkimut nuuttut ilaasa danskit suleriaasiinik 

paasinninnissamut ikiorneqarnissartik pisariaqartippaat. 

 

 

Kommunit ilaasa inunnik isumaginninnikkut inissianik innersuussinermi 

piumasaqaatit aalajangiisuulluinnartut suli atortaraat malunnarpoq, 

taakkulu Naammagittaalliuteqartarfiup (Ankestyrelsen) 2025-mi 

nakkutilliinermut nalunaarutaanut nutaamut naapertuutinngitsutut isikkoqarput, 

Tamanna inuit/kalaallit immikkut eqqorsinnaavai, kommunimut 

atassuteqarnermut piumasaqaatinik naammassinninnissartik akuttunngitsumik 

ajornakusoornerutittarmassuk, soorlu piffissami aalajangersimasumi kommunimi 

najugaqarsimanissamik imaluunniit inissiamik innersuussisoqannginnerani 

aalajangersimasumik najugaqarfeqarnissamik piumasaqaatit. Taamaakkaluartorli 

pitsaasuuvoq Naammagittaalliuteqartarfiup (Ankestyrelsen) nakkutilliinermut 

nalunaarutini saqqummersissimammagu, aammalu kommunit amerlasuut 

suleriaasertik allanngortissimammassuk.  

 

 

Kulturikkut assigiinngissutsit meeqqanik nalunaarutiginninnermut 

angerlarsimaffiullu avataanut inissiinermut tunngasuni 

pingaaruteqarsinnaapput. Assersuutigalugu tamanna kulturikkut 

assigiinngissutinut tunngasinnaavoq, meeqqap qanoq siusitsigisukkut 

nammineersinnaassusia qanoq annertutigisumik naatsorsuutigineqartarnersoq 

eqqarsaatigalugu. 2025-mi maajip 1-ani kalaallit oqaasiinut kulturikkullu 

pissutsinut immikkut ilisimasaqartumik immikkoortortaq immikkut ittoq 

pilersinneqarpoq. Kommunalbestyrelsip maanna angajoqqaanik misissuutinik 

malitassanik misissuinani, immikkoortortaq immikkut ittoq qulaajaanissamik 

qinnuigissavaa. Immikkoortortap immikkut ittup aamma meeqqanik 

angerlarsimaffiup avataanut inissiinerit ingerlanneqartut, tarnip pissusaanik 

misissuutinik malitassanik atuiffigineqarsimasut, misissussavai. Immikkoortortarli 

danskit kommuniinit sulianik naatsorsuutigineqartumit ikinnerujussuarnik 

tigusaqarsimavoq. 2026-mi maajip 11-ani immikkoortortap meeqqat pillugit 

inatsimmi § 171 b naapertorlugu qulaajaanissamut sulianik 41-nik 

tigusaqarsimavoq, aamma meeqqat pillugit inatsimmi § 171 c naapertorlugu 

sulianik ingerlanneqartunik 47-nik suliat misissuataarneqarnissaannut 

tigusaqarsimalluni. 

  

 

Immikkoortortap immikkut ittup pilersinneqarneranit ukioq ataaseq 

qaangiutereersoq angerlarsimaffiup avataanut inissiinermut suliat 

ingerlanneqartut ilaat suli immikkoortortamut immikkut ittumut 

naliliiffigineqartussanngorlugit nassiunneqarsimanngillat. Kommunit arlallit 

immikkoortortamut immikkut ittumut nassiunneqartussanik sulianik 

paasiniaaneq ajornakusoortillugulu piffissartornartittarpaat. Immikkoortortap 

suliassaa tassaammat sulianik meeqqanut ilaqutariinnullu 

pingaaruteqarluinnartunik misissuinissaq, kommunini suliat sivisuumik 

suliarineqartarnerat ajornartorsiutaavoq. 

 

 

Københavns Kommune maanna Danmarkimi kommunini kisiartaalluni 

kalaallisut inunnguuseralugu oqaatsinik atuartitsinermik 

neqerooruteqarpoq. Kommunit meeqqat atuartussaatitaasut, 

angerlarsimaffimminni kalaallisut oqaluffigineqartartut, kalaallisut 

atuartinneqarnissaannik neqeroorfigisussaagaluarpaat, meeqqat atuarfianni 

inunnguuseralugu oqaatsinik atuartitsineq pillugu nalunaarummi nr. 689-imi § 1, 

imm. 2 naapertorlugu. Taamaattorli kommunimi atuartut 12-init ikinneruppata, 

imaluunniit ilinniartitsisumik piginnaaneqarluartumik imaluunniit 

atuartitsisussamik allamik pissarsisoqarsinnaanngippat, kommunalbestyrelsi 

aalajangiisinnaavoq oqaatsini pineqartuni atuartitsinermik 

aallartitsisoqassanngitsoq, § 3, imm. 1 naapertorlugu. Danmarkimi kommunit 

arlaannaalluunniit peqataaniarlutik nalunaarsimasut ikinnerpaamik 12-it 

katersorsinnaasimanngilaat, taamaattumillu kommunit arlaannaalluunniit 

holdimik pilersitsinissamut pisussaaffeqarsimanngilaq. Taamaattumik kalaallisut 

inunnguuseralugu oqaatsinik atuartinneqarnissamut pisinnaatitaaffik maanna 

piviusumi atuutinngitsutut isikkoqarpoq. Københavns Kommune nammineq 

kajumissutsiminik aalajangersimavoq atuartoq ataasiinnarluunniit 

atuartinneqarnissaminik kissaateqarpat holdimik pilersitsisarniarluni. Kommunit 

ilaat ilisimatitsisimapput inunnguuseralugu oqaatsinik atuartitsinermut 

peqataasinnaaneq pillugu paasissutissiinissamik suliniuteqartoqarsimanngitsoq, 

tamannalu ajornartorsiutaasinnaavoq, kommuni angajoqqaanut 

atuartitsinissamik neqerooruteqarnissamut pisussaaffeqarmat. 

Nalunaarusiap kaammattuutai 

Soorlu inerniliinermut immikkoortumi nassuiarneqartoq, 

Justitiap inuit/kalaallit kommunillu akornanni 

attaveqatigiinnermi ajornartorsiutit arlallit pilersinnaasut 

suussusersisimavai. Kommunit akornanni innuttaasut 

eqimattat taakku amerlassusaat atugarliortuunerallu kiisalu 

kommunit misilittagaasa annertussusaat maannakkullu 

suliniutaat annertuumik assigiinngissuteqarmata, 

kommuninut tamanut kaammattuutit assingiit tamatigut saqqummiunneqarnissaat 

naleqqutinngilaq. 

Taamaattumik Justitia ataatsimut atuuttunik kaammattuutinik arlalinnik, kapitalimi matumani 

nassuiarneqartunik, kiisalu Danmarkimi kommunini maanna immikkut ittumik suliniutigineqartut 

pillugit Katalogimik isumassarsiorfissamik, matuma ataani kaammattuut 6-imi 

saqqummiunneqartumik, saqqummiussaqarpoq. Katalogi isumassarsiorfissaq taanna kommunit 

najukkami inuit/kalaallit oqaloqatigalugit najukkami pissutsinut naleqquttunik aaqqiissutissanut 

isumassarsiorfigisinnaavaat.  

Kaammattuut 1 kulturimut ilisimasaqarnerullu amigaataaneranut tunngasoq: Kulturimut 

pisinnaatitaaffinnillu ilisimatitsisarnermut tunngasumik suliaqarneq nukittorsarneqassaaq.  

Justitiap kaammattuutigaa kommunit tamarmik qulakkiissagaat,  

• sulisumik akornanni sullissisunik/ressourcepersoninik inuit/kalaallit kulturikkut 

pissusiinik aammalu eqimattanut taakkununnga immikkut pingaaruteqartunik 

allanik pissutsinik atuartinneqarsimasunik peqarnissaat, taakku kommunimi sulisut 

allat suliani aalajangersimasuni ilitsersorsinnaassallugit.  

• kommunimi najugaqartut inuit/kalaallit kommunip suliassanik suliarinninnera 

pillugu ilitsersorneqarnissaminnut taamatut ressourcepersoninut toqqaannartumik 

saaffiginnissinnaanissaat, taamaalillutillu suliatik pillugit kommunimut ataatsimut 

saaffiginniffissaqarlutik misigissallutik. 

• inuit/kalaallit pisinnaatitaaffitik pillugit ilisimasaqalernissamut periarfissaqarnissaat, 

assersuutigalugu kalaallisut paasissutissiissutit aammalu inuit/kalaallit 

pisinnaatitaaffitik pillugit workshoppertinneqartarnerisigut. Kommunini 

mikinerusuni tamanna kommunit akunnerminni suleqatigiinnerisigut 

ingerlanneqarsinnaavoq. 

Justitiap tamatuma saniatigut kaammattuutigaa, 

• inunnik isumaginninnermut ministerip suliffeqarnermullu ministerip peqatigiillutik 

inuit/kalaallit Danmarkimut nuuttut immikkut ittumik tikilluaqqusilluni 

ingerlatsivigineqarnissaannik aallartitsissasut, danskit inuiaqatigiinni pissutsit pillugit 

eqimattap taassuma pisariaqartitaanut sammititanik pikkorissarnernik imalimmik, 

tassani kommunit inuit/kalaallit pikkorissarnernut programmillu 

attuumassuteqartunut peqataatinneqarnissaannik aalajangiisinnaallutik, 

taamaalillutik Danmarkimi inuiaqatigiinni periarfissaat annertusineqassallutik. 

Neqeroorut nammineq kajumissutsimik peqataaffiusassaaq, inuit/kalaallit 

peqataarusunnerlutik namminneq toqqarsinnaassallugu. 

 

Kaammattuutip tunuliaqutaa: Justitiap misissuineratigut erserpoq kommunini sulisut suliassanik 

suliarinninnermi kulturikkut assigiinngissutinik eqqumaffiginninnissaat pingaaruteqartoq. 

Pingaartumik pingaaruteqarpoq inuit/kalaallit timertik atorlugu oqariartuutiginnittarnerannik 

eqqumaffiginninnissaat, tamatuminnga paasinninnginneq suliassanik suliarinninnermi 

paatsoortoqarsinnaaneranik kinguneqarsinnaammat. Aammattaaq pingaaruteqarluinnarpoq 

kommunini sulisut eqqumaffigissagaat inuit/kalaallit inooqatigiinnermi nipaannerusarnerat 

nalinginnaasuusoq, tamannalu kajumissuseqannginnermut ersiutaanngitsoq. Misissuinerup aamma 

takutippaa Danmarkimut nuunnermut atatillugu digitalikkut aporfiit arlallit pilersinnaasut, aammalu 

inuit/kalaallit amerlasuut danskit kommuniisa aaqqissuussaaneri angisuut paatsiveerussutigisaraat. 

Misissuinerup aamma takutippaa kommunini sulisut aammalu peqatigiiffinni inuit/kalaallit 

soqutigisaannik isumaginnittuni sulisut ataatsimut isigalugu isumaqartut, inuit/kalaallit 

sulinerminnut atatillugu naapittagaat pisinnaatitaaffimminnik pisussaaffimminnillu 

ilisimasaqanngitsut. Aammattaaq misissuinerup takutippaa kommunini sulisut arlallit isumaqartut, 

inuit/kalaallit Danmarkimut nuuttut danskit inuiaqatigiivinut ilisarititsilluni ingerlatsinermut 

peqataasinnaanermut periarfissaqannginnerat aporfiusinnaasoq. 

Kaammattuut pillugu itisiliineq Kulturikkut assigiinngissutinik ilisimasaqarnerup amigaataanera 

suliassanik suliarinninnermi paatsoortoqarsinnaaneranik kinguneqarsinnaammat, Justitiap 

kaammattuutigaa kommunini tamani sullissisunik/ressourcepersoninik assigiinngissutinik 

taakkuninnga aammalu eqimattanut taakkununnga immikkut pingaaruteqartunik pissutsinik allanik 

atuartinneqarsimasunik saaffiginnissinnaanissaq periarfissaassasoq. Tamanna assersuutigalugu 

sulisut suliamullu tunngatillugu aqutsisut piginnaasaannik ineriartortitsinikkut, sammisaqartitsilluni 

ullunik imaluunniit pikkorissarnernik ingerlatsinikkut pisinnaavoq. Inuit/kalaallit taamatut 

ressourcepersoninut saaffiginnissinnaanissaat periarfissaasariaqarpoq, ressourcepersonit taakku 

kommunimi sulisut allat suliani aalajangersimasuni ilitsersorsinnaallugit aammalu inuit/kalaallit 

kommunimut tunngatillugu ilitsersorsinnaallugit, taamaalillutik kommunimut 

saaffiginnissutiginiakkaminnut tunngatillugu ataatsimut saaffiginniffissaqarlutik misigissallutik. 

Justitiap aamma kaammattuutigaa kommunit innuttaasunut kalaallisut tunuliaqutalinnut 

ilitsersorneqarnissamut periarfissaq qulakkiissagaat, kiisalu danskit aaqqissuussaanerat pillugu 

ilisimasaqalernissaannut periarfissaq qulakkeerniarlugu suliniutinik aallartitsisoqassasoq. 

Pisinnaatitaaffiit pisussaaffiillu pillugit ilisimasaqarneq ikiorsiissutinik pisinnaatitaaffigisanik 

pissarsinissamut aalajangiisuulluinnarsinnaammat, Justitiap kaammattuutigaa pisinnaatitaaffinnik 

ilisimatitsisarnermut suliniutit amerlanerusut aallartinneqassasut, taakkununnga ilanngullugit 

kalaallisut paasissutissiissutit aammalu inuit/kalaallit pisinnaatitaaffitik pillugit 

workshoppertinneqartarnissaat. Justitiap ilisimavaa naalakkersuisut 2025-mi Kalaallit Illuannut 

Københavnimiittumut 0,5 mio. kr.-inik immikkoortitsisimasut, Danmarkimi najugaqartunut 

inuit/kalaallinut, pingaartumik atugarliortutut inissisimasunut, sammititanik nuna tamakkerlugu 

kalaallisut qallunaatullu pisinnaatitaaffinnik ilisimatitsissutinik paasissutissiissutinik 

suliaqarnissamut.1 

Inuit/kalaallit Danmarkimut nuuttut Danmarkimi digitalikkut aaqqissuussani ingerlasinnaanissaat 

ajornakusoorsinnaammat, tamannalu innuttaasut ikiorsiissutinik pisinnaatitaaffinnillu 

pissarsisinnaanerannut annertuumik kinguneqarsinnaammat, Justitiap aamma kaammattuutigaa 

kommunit pisortat ingerlatsiviisa digitalinngorsarneqarsimasut naapinneranni eqimattap taassuma 

immikkut unammilligassat nalaassinnaasai suli annertunerusumik eqqumaffigissagaat, 

assersuutigalugu kalaallisut ilitsersuinermut innersuussisinnaanikkut. 

Justitiap aamma kaammattuutigaa inuit/kalaallit Danmarkimut nuuttut nuna tamakkerlugu 

tikilluaqqusilluni immikkut suliniuteqarfigineqarnissaat, tassani kommunit pikkorissarnernik 

programmillu attuumassuteqartunik, Danmarkimi inuiaqatigiinni periarfissaannik nukittorsaasunik, 

neqerooruteqarsinnaassallutik. Suliniut suliassaqarfimmi soqutigisaqaqatigiiffiit peqatigalugit 

ilusilersorneqarsinnaavoq, nammineq kajumissutsimik peqataaffiusariaqarlunilu, inuit/kalaallit 

peqataarusunnerlutik namminneq toqqarsinnaassallugu. Inunnik isumaginninnermut ministerip 

suliffeqarnermullu ministerip misissussavaat tikilluaqqusilluni ingerlatsineq qanoq 

aaqqissuunneqassanersoq aammalu pikkorissarnerit sorliit aalajangersimasut tassani 

ilaatinneqassanersut. Neqeroorut nammineq kajumissutsimik peqataaffiusassaaq, inuit/kalaallit 

peqataarusunnerlutik namminneq toqqarsinnaassallugu. 

 

  

 
1 Nunasisunut Akuulersitsinermullu Ministereqarfik, Danskit naalakkersuisui Danmarkimi kalaallit naligiimmik 

pineqarnissaannut aammalu kalaallit ammip qalipaataa tunngavigalugu assigiinngisinneqartarnerannik akiuiniarnermut 

suliniutinik nutaanik saqqummiussipput. 

Kaammattuut 2 oqaatsit pillugit unammilligassanut tunngasoq: Oqalutseqarnikkut 

ikiorsiineq, nutserineq, qallunaatut atuartitsineq aamma inunnguuseralugu oqaatsinik 

atuartitsineq nukittorsarneqassapput.  

Justitiap kaammattuutigaa kommunit tamarmik qulakkiissagaat, 

• kommunit inuit/kalaallit tamatigut oqalutseqarnikkut ikiorneqarnissamik 

neqeroorfigisassagaat.  

• kommunit oqalutsi oqaatsit sorliit pillugit inniminnerneqarsimanersoq 

nalunaarsortassagaat, taamaalilluni atuineq pillugu kisitsisitigut paasissutissanik 

nalunaarsuisoqarsinnaaqqullugu aammalu atuineq nakkutigineqarsinnaaqqullugu.  

• kommunit inuit/kalaallit akulikitsumik attaveqarfigisartagaat aalajangersimasumik 

piffissaliussani kalaallisut oqalussinnaasumik piareersimatitaqarnissaq 

pisariaqartinneqarnersoq isummerfigissagaat, assersuutigalugu sisamanngornerit 

tamaasa innuttaasunik sullissivimmi oqalutsimik peqartarnikkut. 

• oqalutseqarnermut isumaqatigiissuteqartoqassasoq, tassani tunumiutut 

oqalutseqarnissamik aamma inniminniisoqarsinnaassalluni. 

• kalaallisut oqarasuaatikkut oqalutseqartitsineq taamaallaat oqalutsip najuulluni 

oqalutseqarnissaa periarfissaqanngikkaangat atorneqassasoq, taamaattumillu 

taamatut pisoqartillugu sapinngisamik ikorfartortimik najuutsitsisoqassasoq, 

innuttaasup timini atorlugu oqariartuutiginnittarnera oqarasuaatikkut 

oqalutseqartitsinermi takuneqarsinnaanngimmat.  

• kommunit allagaatit sorliit kalaallisuunngortinneqartassanersut aamma/imaluunniit 

allagaatit qanoq allatigut nassuiarneqarsinnaanersut pillugit aalajangersimasunik 

politikkiliornissaat, taamaalilluni suliamut allagaatit aalajangiisuusut innuttaasumit 

paasineqarsinnaanissaat qulakkeerneqassalluni. 

Justitiap tamatuma saniatigut kaammattuutigaa,  

• Nunasisunut Akuulersitsinermullu ministerip, danskuddannelseslovimut 

akisussaasup, danskuddannelseslovimi § 2, imm. 3, nr. 1-imi piumasaqaatip, 

Danmarkimi najugaqartut inuit/kalaallit taamaallaat ”immikkut ittunik 

pissutissaqartillugu” qallunaatut atuartinneqarnissamik 

neqeroorfigineqarsinnaanerat pillugu, peerneqarnissaanut suliniummik 

aallartitsissasoq. 

• atuartitsinermut ministerip, meeqqat atuarfianni inunnguuseralugu oqaatsinik 

atuartitsineq pillugu nalunaarummut akisussaasup, piumasaqaatip inuit/kalaallit 

meerartaannut inunnguuseralugu oqaatsinik atuartitsineq kommunimi tamani 

aatsaat ikinnerpaamik 12-it peqataaniarlutik nalunaarsorsimappata 

pilersinneqartassasoq pillugu allanngortinneqarnissaanut suliniummik 

aallartitsissasoq. Aaqqissuussineq nutaaq immaqa kommuninik kommunit 

akimorlugit holdinik pilersitsinissamut pisussaaffiliisinnaavoq, imaluunniit 

ungasianit atuartitsinissamut sinaakkutinik qulakkeerinnissinnaalluni. Taamatuttaaq 

qulakkeerneqartariaqarpoq kommunit pisussaaffitsik malillugu neqeroorut pillugu 

inuit/kalaallinik ilisimatitsisarnissaat. 

 

Kaammattuutip tunuliaqutaa: Misissuinerup takutippaa kommunit amerlasuut kalaallisut 

oqalutseqarnermik atuisimanertik nalunaarsortanngikkaat. Kommunit oqalutseqarnikkut 

ikiorsiinerup atorneqarnera pillugu paasissutissat taamaakkaluartoq takutippaat, kommunimi 

inuit/kalaallit amerlassusaat eqqarsaatigineqaraluarpalluunniit, kommunit oqalutseqarnikkut 

ikiorsiineq qanoq akulikitsigisumik atuisarnerat annertuumik assigiinngissuteqartoq. Aammattaaq 

paasineqarpoq kommunini inuit/kalaallit ikinnerpaamik najugaqarfiini oqalutseqarnikkut ikiorsiineq 

annikitsuinnarmik atorneqartoq.   

Oqalutsinik atuinermi pingaartumik unammilligassat marluk uteqqiattumik saqqummertarput: 

arlaannaanulluunniit attuumassuteqanngitsumik oqaluttaaneq aamma piginnaasaqanngitsumik 

oqaluttaaneq. Aammattaaq kommunini sulisut Justitiamit apersorneqarnerminni erseqqissaatigaat 

innuttaasup kalaallisut sumiorpaluutaanik oqalussinnaasumik oqalutsimik nassaarnissaq 

ajornakusoorsinnaasoq. Aammattaaq sulisut arlallit tikkuarpaat inuit/kalaallit peqatigalugit 

ataatsimiinnerni oqarasuaatikkut oqalutseqartitsineq pitsaanerpaajunngitsoq, taakkua annertuumik 

timertik atorlugu oqariartuutiginnittarmata. 

Oqartussat ilitsersuinissamut pisussaaffik naapertorlugu pisariaqartillugu oqalutseqarnikkut 

nutserinikkullu ikiorsiissutinik atugassaqartitsisussaagaluarput. Taamaakkaluartorli kommunit 

ikittuinnaat sulianut allagaatinik kalaallisuunngortitsisarput. Kommunini arlalinni oqalutseqarnermik 

akulikitsumik atuisoqartarnera inuit/kalaallit ilaasa qallunaat oqaasiinik naammattumik 

piginnaasaqannginnerannik, taamaattorli allagaatinik kalaallisuunngortitsiffigineqartannginnerannik 

ersersitsisinnaavoq. Nutserisoqarsimannginnera pissutigalugu innuttaasut allagaatit pingaarutillit 

ilaquttaminnit ikinngutiminnilluunniit nutsertittariaqalersinnaavaat, tamannalu nutserinermi 

kukkusoqarsinnaaneranik annertuumik aarlerinaateqarsinnaavoq. Aammattaaq sulianut allagaatit 

pingaarutillit paasinnginnerat innuttaasut assingusumik inissisimasunut qallunaatut 

oqalussinnaasunut sanilliullutik ajornerusumik inissisimalersinnaanerannik kinguneqarsinnaavoq. 

Ukiuni kingullerni Danmarkimi kommunit arlaannaalluunniit inunnguuseralugu oqaatsinik 

atuartitsinermut peqataaniarlutik nalunaarsimasut ikinnerpaamik 12-it 

katersorsinnaasimanngimmatigit, kalaallisut inunnguuseralugu oqaatsinik atuartinneqarnissamut 

pisinnaatitaaffik maanna piviusumi atuutinngitsutut isikkoqarpoq.  



Justitia | Danmarks uafhængige juridiske tænketank  

 Danmarkimi inuit/kalaallit inatsisitigut illersugaanerat 

 

 

     

Justitia Vesterbrogade 69D 1. Side 20 1620 København Justitia-int.org 

 

Danmarkimi najugaqartut inuit/kalaallit 18-it sinnerlugit ukiullit, immikkut ittunik pissuteqarlutik 

qallunaatut Danmarkimi inuiaqatigiinni ingerlanissamut naammattumik piginnaasaqanngitsut, 

danskuddannelseslovimi § 2, imm. 3 naapertorlugu nunani allamiunut assigalugit akeqanngitsumik 

qallunaatut atuartinneqarnissamik neqeroorfigineqartarput. Kommunit Justitiap allagaatinik 

takunnissinnaanissamik qinnuteqaataanut akissutaasa takutippaat inuit/kalaallit 

danskuddannelsesloven naapertorlugu qallunaatut atuartinneqarnissamik neqeroorfigineqartartut 

ikittuinnaasut. Kommunit danskuddannelseslovimi § 2, imm. 3 naapertorlugu 

innersuussisannginnerat isumaqarnersoq Danmarkimi inuit/kalaallit qallunaatut atuartinneqartartut 

ikittuinnaasut paasineqarsinnaanngilaq, taakku aamma FVU-mut ilaatinneqarsinnaanissamut 

periarfissaqarsinnaammata. Danskuddannelseslovimi § 1, imm. 1 naapertorlugu qallunaatut 

atuartitsineq inersimasut qallunaat oqaasiinik pisariaqartitaminnik piginnaasaqalernissaannik 

taamaallaat siunertaqanngilaq, aammali danskit kulturiat inuiaqatigiinnilu pissutsit pillugit 

ilisimasaqalernissaannik siunertaqarpoq, FVU-mili danskit kulturiat inuiaqatigiinnilu pissutsit pillugit 

atuartitsineq ilaatinneqanngilaq. 

Kaammattuut pillugu itisiliineq Inuit/kalaallit oqalutseqarnikkut ikiorneqarnissamik 

pisariaqartitsisinnaasut tamatigut taamatut ikiorneqarnissamik neqeroorfigineqartariaqarput. 

Taamaattorli neqeroorutaassaaq, inuit/kalaallit ilaat qallunaatut oqalussinnaanerat kalaallisut 

oqalussinnaanerannit pitsaanerummat, taamaattumillu inuit/kalaallit tamarmik 

oqalutseqartariaqartutut naatsorsuutigineqassanngillat. Taamaattorli innuttaasut oqalutseqarnikkut 

ikiorneqarnissamik kissaateqarsinnaasut taamatut piviusumik neqerooruteqartoqarnera tamatigut 

ilisimasaqarfigisariaqarpaat. Justitiap kaammattuutigaa kommunit tamarmik oqalutseqarnermi 

oqaatsit sorliit atorneqarnersut nalunaarsortassagaat. Inuiaqatigiinni ikinnerussuteqartunut 

tunngasunik paasissutissanik nalunaarsuineq naligiinngissutinik allatigut takuneqarsinnaanngitsunik 

paasisaqarnissamut aaqqiissuteqarnissamullu periarfissiisinnaavoq, assersuutigalugu 

oqalutseqarnikkut ikiorsiinerup annikitsumik atorneqartarnera.  

Tamatuma saniatigut Justitiap Danmarkimi kommunit mikinerusut oqalutseqarnikkut ikiorsiinerup 

atorneqartarneranik eqqumaffiginninnissaannik kajumissaarpai. kommunit inuit/kalaallit 

akulikitsumik attaveqarfigisartagaat aalajangersimasumik piffissaliussani kalaallisut 

oqalussinnaasumik piareersimatitaqarnissaq pisariaqartinneqarnersoq isummerfigissagaat, 

assersuutigalugu sisamanngornerit tamaasa innuttaasunik sullissivimmi oqalutsimik peqartarnikkut.  

Oqarasuaatikkut oqalutseqartitsineq innuttaasup kalaallip sullissisullu akornanni 

paatsooqatigiittoqarsinnaaneranik aarlerinaammik annertusisitsisarmat, Justitiap kaammattuutigaa 

oqalutsi sapinngisamik ataatsimiinnerni nammineq najuulluni peqataasassasoq. Ataatsimiinneq 

najuulluni ingerlanneqarsinnaanngippat, sullissisut annertuumik eqqumaffiginnittariaqarput 

oqalutsip innuttaasup timini atorlugu oqariartuutiginnittarnera paasisinnaanngimmagu. 

Periarfissaqarpat, innuttaasumik tapersersuisussaq ataatsimiinnermi peqataasariaqarpoq. 

Periarfissaqarpat, illersuisoq ataatsimiinnermi peqataasariaqarpoq. 

Tamatuma saniatigut Justitiap kaammattuutigaa kommunit sulianut allagaatit pingaarutillit 

amerlanerusut kalaallisuunngortittassagaat. Tamatumunnga assersuutigalugu aalajangiinerit 

ilaapput. Kommunini aalajangersarneqartariaqarpoq allagaatit sorliit innuttaasumut oqaatsit 

taassuma paasisinnaasai atorlugit tamatigut nassuiarneqartassanersut, taamaalilluni 

paasinninnginneq pissutigalugu inatsisitigut pisinnaatitaaffimminnik annaasaqartannginnissaat, 

imaluunniit oqartussanut attaveqarnerup paasinissaanut paasissutissanik inunnut ataasiakkaanut 

tunngasunik mianerisassanik imalinnik allagarsiat ilaquttaminnut takutittariaqannginnissaat 

qulakkeerneqarsinnaaqqullugu. Taamaattumik kommunit tamarmik allagaatinik nutserisarnermut 

aalajangersimasunik politikkiliorsimasariaqarput.  

Danskuddannelsesloven naapertorlugu qallunaatut atuartitsinerup siunertai peqataasut qallunaat 

oqaasiinik piginnaasaasa nukittorsarnissaat aamma danskit kulturiat inuiaqatigiinnilu pissutsit 

pillugit ilisimasaqalernissaat tassaammata, Justitiap kaammattuutigaa danskuddannelseslovimi § 2, 

imm. 3-mi piumasaqaat ”immikkut ittunik pissuteqartoqarnissaa” pillugu peerneqassasoq. 

Tamatuma qulakkiissavaa inuit/kalaallit danskuddannelsesloven naapertorlugu qallunaatut 

atuartinneqarnissamut peqataarusuttut akeqanngitsumik peqataasarnissaat. Tamatumunnga 

atatillugu erseqqissarneqassaaq tamanna inuit/kalaallit atuartitsinermut peqataarusuttut 

namminneq kajumissutsiminnik peqataaffigisinnaasaannik taamaallaat neqeroorutaassasoq. 

Taamaalilluni kaammattuutip siunertarinngilaa inuit/kalaallit pissusilersuutiminnik, kulturiminnik 

imaluunniit kinaassutsiminnik allanngortitsinissamik pisussaaffilernissaat, taamaallaalli 

atuartitsinissamik neqeroorut pioreersoq atuerusuttunut akeqanngitsumik periarfissaassasoq 

qulakkeerneqassasoq. 

Tamatuma saniatigut Justitiap kaammattuutigaa malittarisassat allanngortinneqassasut, kommunit 

amerlanerusut Københavns Kommune assigalugu inunnguuseralugu oqaatsinik atuartitsinermik 

neqerooruteqarsinnaaqqullugit, peqataaniarlutik nalunaarsimasut 12-init 

ikinnerugaluarpataluunniit. Aaqqissuussineq nutaaq kommuninik ungasianit atuartitsinermik 

pilersitsinissamut pisussaaffiliisinnaavoq, taamaalillutik meeqqat kommunit killeqarfii akimorlugit 

peqataasinnaallutik. Justitiap aamma kaammattuutigaa ungasianit atuartitsineq taanna piginnaasat 

qaffasissusii naapertorlugit immikkoortiterneqassasoq. Tamatuma saniatigut Justitiap 

kaammattuutigaa kalaallit angajoqqaat ilisimasaqalernissaat qulakkeerniarlugu kommunit 

paasissutissiinermik suliniuteqassasut, meeqqat atuartussaatitaasut angerlarsimaffimminni 

kalaallisut oqaluffigineqartartut kalaallisut atuartinneqarnissamut pisinnaatitaaffeqarmata.  

Kaammattuut 3 oqartussaasut attaveqatigiinnerat aamma Danmarkimiit Kalaallit Nunaannut 

paasissutissiineq pillugit: Kalaallit danskillu kommuniisa akornanni suleqatigiittoqarli 

paasissutissallu ingerlaarfiinik nukittorsaasoqarluni 

Justitiap kaammattuutigaa danskit illoqarfiisa arfinillit (Aarhus, Esbjerg, København, 

Randers, Odense aamma Aalborg kommunii) suleqatigiinneranni, pisariaqarpallu 

Kommunernes Landsforening suleqatigalugu, qulakkeerneqassasoq,  

• Danmarkip Kalaallit Nunaatalu akornanni suleqatigiissitamik pilersitsinissamut suliniut 

malitseqartinneqassasoq, assersuutigalugu Kalaallit Nunaanni Namminersorlutik 

Oqartussanik, kalaallit kommuniinik tallimanik, danskit illoqarfiinik arfinilinnik, Social- 

og Boligstyrelsenimik aamma Styrelsen for Arbejdsmarked og Rekrutteringimik, 

siusinnerusukkut misilinneqareersutut, ilaasortalimmik, aammalu pisariaqartillugu 

oqartussanik allanik imaluunniit NGO-nik ajornartorsiutit pillugit sukumiisumik 

misilittagaqartunik ilallugu. 

• suleqatigiinnerup taassuma Danmarkip Kalaallit Nunaatalu akornanni 

attaveqatigiinnermut aqqutit erseqqissut qulakkeerneqarnissaat akisussaaffigisassagaa, 

taamaalilluni Danmarkimi kommunit sinnerisa aamma suleqatigiinneq taanna 

aqqutigalugu Kalaallit Nunaanni inuit attuumassuteqartut uppernarsaatinik 

pissarsiniarnermut aammalu isumasioqatigiinnermut tunngatillugu ajornanngitsumik 

akornusersorneqarnatillu attaveqarfigisinnaassallugit.  

 

• suleqatigiinnerup taassuma aamma Kalaallit Nunaanni Danmarkimut nuunnissaq 

pillugu paasissutissiinerup erseqqissumik ingerlanneqarnissaanut suliniuteqassasoq, 

taamaalillutik inuit/kalaallit Danmarkimut nuunnissamik toqqaasut nuunnissamut 

sapinngisamik piareersimalluarsinnaallutik, assersuutigalugu suut nassassanerlugit, 

ullormi siullermi sumut saaffiginnissinnaanerlutik aammalu qanoq ittumik 

ikiorneqarnissartik naatsorsuutigisinnaanerlugu ilisimallugu. 

 

Kaammattuutip tunuliaqutaa: Inuit/kalaallit amerlasuut uppernarsaatinik pisariaqartinneqartunik 

nassataqaratik imaluunniit danskit aaqqissuussaanerat pillugu ilisimasaqarnatik Danmarkimut 

takkuttarput. Peqatigisaanik danskit kommuniisa Kalaallit Nunaanni oqartussaasunit 

assersuutigalugu siusinaartumik pensionisiat pillugit siusinnerusukkut aalajangiinerit pillugit 

uppernarsaatinik pissarsiniarneq ajornartorsiutigisarpaat. Taamaalillutik kommunini sulisut arlallit 

Justitiamut ilisimatitsisimapput Kalaallit Nunaanniit Danmarkimut allagaatinik nassiussarsiniarneq 

ajornakusoorsinnaasoq. Peqatigisaanik Justitia ilisimatinneqarsimavoq Kalaallit Nunaanni 

Namminersorlutik Oqartussanik, kalaallit kommuniinik tallimanik, danskit illoqarfiinik arfinilinnik, 

Social- og Boligstyrelsenimik kiisalu Styrelsen for Arbejdsmarked og Rekrutteringimik 

ilaasortalimmik suleqatigiissitamik pilersitsiniartoqarsimagaluartoq (immikkoortoq 6.2 takuuk), 

sulinerli piffissami sivisuumi uninngasimasoq.   

  



Justitia | Danmarks uafhængige juridiske tænketank  

 Danmarkimi inuit/kalaallit inatsisitigut illersugaanerat 

 

 

     

Justitia Vesterbrogade 69D 1. Side 23 1620 København Justitia-int.org 

 

Kaammattuut 4 meeqqanik angerlarsimaffiup avataanut inissiinermut sulianut tunngasoq: 

Misissuutinik malitassanik atuiffiusimasut suliat ingerlanneqartut 

misissuataarneqarnissaannut piffissaliussat aalajangersarneqassapput.   

Justitiap kaammattuutigaa meeqqanik angerlarsimaffiup avataanut inissiinermut suliani 

kalaallit oqaasiinut kulturikkullu pissutsinut immikkut ilisimasaqartumik immikkoortortap 

immikkut ittup atorneqarnera malitseqartinneqassasoq, ilaatigut makku aqqutigalugit: 

• Naammagittaalliuteqartarfiup (Ankestyrelsen) immikkoortortallu immikkut ittup 

kommunit malitseqartitsiffigissagaat, piumasaqarfigalugillu meeqqat pillugit inatsimmi 

§ 171 c naapertorlugu sulianik suussusersiniarnermik suliaq naammassineqartutut 

isiginerlugu aammalu suliat tamaasa suussusersisimallugit qularutiginnginnerlugu 

nassuiaateqassasut. 

• inunnik isumaginninnermut ministeri meeqqat pillugit inatsimmi § 171 c-p 

allanngortinneqarnissaanut suliniuteqassasoq, taamaalilluni suliat aalajangersakkamut 

ilaatinneqartutut suussusersineqarsinnaasut nassiunneqarnissaannut piffissaliussat 

erseqqissut aalajangersarneqassallutik. 

 

Kaammattuutip tunuliaqutaa: Justitiap kommuninik apersuinermigut aammalu allagaatinik 

takunnissinnaanissamik qinnuteqaatinut akissutigineqartut tunngavigalugit paasivaa 

immikkoortortap immikkut ittup pilersinneqarneranit ukioq ataaseq qaangiutereersoq meeqqat 

kalaallisut tunuliaqutallit angerlarsimaffiup avataanut inissinneqarnerannut suliat ingerlanneqartut 

ilaat suli immikkoortortamut immikkut ittumut naliliiffigineqartussanngorlugit 

nassiunneqarsimanngitsut. Immikkoortortamut immikkut ittumut nassiunneqartussat suliat 

tamarmik suussusersinissaat kommuninut piffissartornarsinnaallunilu ajornakusoorsinnaavoq, 

aalajangersagaq Kalaallit Nunaanni inunngorsimasunut imaluunniit peroriartorsimasunut 

taamaallaat atuutinngimmat, aammali sulianut allanut, meeqqap imaluunniit angajoqqaat 

ataasiakkaat pillugit naliliineq tunngavigalugu kalaallit oqaasiinut, kulturiannut naleqartitaannullu 

qanimut atassuteqartutut nalilerneqartunut, atuulluni. Immikkoortortap suliassaa tassaavoq tarnip 

pissusaanik misissuutip malitassap atorneqarnerata eqqunngitsumik naliliinermik 

kinguneqarsimanersoq nalilersussallugu, taamaattumillu kommunini suliat sivisuumik 

suliarineqartarnerat inatsisitigut illersugaanermut tunngatillugu ajornartorsiutaavoq. Suliat 

ilungersunartut pineqarput, naliliinerlu meeqqat ilaqutariillu suliap pineqartup 

nalileqqinneqarnissaanut periarfissaannut pingaaruteqarsinnaavoq. 

Kaammattuut pillugu itisiliineq Naammagittaalliuteqartarfiup (Ankestyrelsen) immikkoortortallu 

immikkut ittup kommunip suliat attuumassuteqartut tamaasa nassiussimanerai misissorlugit 

malitseqartitsissapput. Kommunit tamarmik nassuiaateqartariaqarput sulianik 

suussusersiniarnermik suliaq naammassineqartutut isiginerlugu, aammalu suliat 

attuumassuteqartut tamaasa suussusersisimallugit qularutiginnginnerlugu.  

Inatsisitigut piffissaliussamik aalajangersaasoqartariaqarpoq, suliat ingerlanneqartut qaqugu 

kingusinnerpaamik nassiunneqarsimassanersut pillugu. Taamaattorli kommunit angerlarsimaffiup 

avataanut inissiinermut suliat ingerlanneqartut sorliit nassiuttassagaat pillugu aalajangersagaq 

siammasissumik oqaasertalersorneqarsimammat, suliat attuumassuteqartut tamaasa 

suussusersinissaat kommuninut ajornakusoorsinnaavoq. Taamaattumik malittarisassat maanna 

atuuttut tunngavigalugit kommunit suliat tamaasa suussusersineqarsimanerat 

qularutiginngissinnaassaneraat qularnarsinnaavoq. Taamaattumik suliat nassiunneqarnissaannut 

piffissaliussamik atuutilersitsinermut atatillugu piffissaliussaq Kalaallit Nunaanni inunngorsimasunut 

imaluunniit peroriartorsimasunut tunngasunut suliutinut taamaallaat atuuttussanngorlugu 

killilerneqartariaqarpoq, imaluunniit kommunit aaqqissuussaminni suliat piffissaliussap atuuffigisai 

qanoq suussusersissaneraat pillugu erseqqissumik ilitsersuummik ilaqartinneqartariaqarluni. 

Meeqqat pillugit inatsimmi § 171 c maanna atuuffimmini siammasissumiiginnarsinnaavoq, 

piffissaliussalli taamaallaat suliat kommunit aaqqissuussaminni piumasaqaatit erseqqissumik 

aalajangersarneqarsimasut tunngavigalugit suussusersisinnaasaannut atuuttariaqarpoq. 

Taamaalilluni suliat ersarinnerpaat qularnaatsumik suliarineqarnissaat qulakkeerneqassaaq, maanna 

suliat ilaat suussusersiuminaatsuunerat pissutigalugu suliat tamarmik arajutsineqarsinnaanerannik 

imaluunniit suliarineqarnerisa kinguaattoorsinnaanerannik pisoqartarnera 

pinngitsoortinneqassalluni. Taamatuttaaq suliami illuatungeriit namminneq kommunimut 

saaffiginnillutik suliap immikkoortortamut immikkut ittumut ingerlateqqinneqarnissaanik 

qinnuteqarpata, suliap ingerlateqqinneqarnissaanut piffissaliussamik 

aalajangersaasoqartariaqarpoq.  

Kaammattuut 5 suliat eqqortumik suliarineqartarnerisa qulakkeerneqarnissaannut aammalu 

suliassaqarfimmut samminninnerup annertusineqarnissaanut tunngasoq:  

Naammagittaalliuteqartarfimmi (Ankestyrelsen) ”Inuit/kalaallit kommuninik 

naapitaqarneranni inatsisitigut illersugaanermut uuttuut” pilersinneqassaaq, kommunillu 

malitseqartitsiffigineqassallutik. 

Justitiap kaammattuutigaa,  

• inunnik isumaginninnermut ministeri suliniuteqassasoq qulakkeerniarlugu 

Naammagittaalliuteqartarfik (Ankestyrelsen) siunissami inuit/kalaallit kommuninik 

naapitaqarneranni inatsisitigut illersugaanermut uuttummik suliaqassasoq 

aammalu eqimattap inatsisitigut illersugaanera immikkut nakkutigissagaa.  

• inunnik isumaginninnermut ministerip qulakkiissagaa kommuninut tamanut 

erseqqissarneqassasoq kommunimi folkeregisterimut nalunaarsorsimaneq 

assersuutigalugu kontanthjælpimik pissarsinissamut piumasaqaataanngitsoq, 

kommunilli innuttaasup sumi najugaqarnera imaluunniit nalinginnaasumik 

sumiittarnera nalilersortussaagaat, retssikkerhedslovimi § 9, imm. 1, oqaaseqatigiit 

aappaat naapertorlugu. Naammagittaalliuteqartarfiup (Ankestyrelsen) 

nakkutilliinermut oqartussaasutut tamanna misissorlugu malitseqartitsiffigissavaa. 

 

• Naammagittaalliuteqartarfiup (Ankestyrelsen) qulakkiissagaa inunnik 

isumaginninnikkut inissianik innersuussineq pillugu nakkutilliinermut nalunaarut 

kommuninut tamanut erseqqissarneqassasoq, taamaalilluni kommunit 

arlaannaalluunniit nakkutilliinermut nalunaarummut akerliusumik inunnik 

isumaginninnikkut inissianik innersuussinermi aalajangersimasunik 

piumasaqaateqannginnissaat qulakkeerneqassalluni. 

 

• kommunit tamarmik namminneq qulakkiissagaat qulaani taaneqartut inunnik 

isumaginninnermi ikiorsiissutinik tunniussinermut aammalu inunnik 

isumaginninnikkut inissianik innersuussinermut malittarisassanik malinnillutik, 

kiisalu sulianik ataasiakkaanik immikkut nalilersuinerminni eqqumaffigissagaat 

inuit/kalaallit atugarliortutut inissisimasut inunnik isumaginninnikkut inissianik 

innersuussinermi piumasaqaatit arlallit naammassiniarnerat 

ajornakusoortissinnaagaat. 

 

Kaammattuutip tunuliaqutaa: Misissuinerup takutippaa Danmarkimi inuit/kalaallit inatsisitigut 

illersugaanermut tunngatillugu unammilligassanik arlalinnik nalaataqartartut, peqatigisaanillu 

kommunit suliassaqarfimmik ingerlatsinerannut pingaaruteqartunik paasissutissanik arlalinnik 

ullumikkut nalunaarsuisoqartanngitsoq, taamaattumillu taakkua nakkutigineqartanngitsut. 

Inuit/kalaallit immikkut ittumik eqimattatut inissisimapput, inatsisitigut illersugaanermut 

tunngatillugu ajornartorsiutit suussusersineqarsimasut pissutigalugit pisortat 

aaqqissuussaanerannit immikkut eqqumaffigineqartariaqarlutik. Taamaattumik 

qulakkeerneqartariaqarpoq oqartussat eqimattap taassuma inatsisitigut illersugaanera 

qulakkeerniarlugu samminninnertik attatiinnassagaat. 

Justitiap peqatigisaanik misissuinermini suliassaqarfiit aalajangersimasut marluk suussusersisimavai, 

taakkunani kommunit ilaasa inatsisit atuuttut malinngikkaat malunnarpoq, tamannalu inuit/kalaallit 

immikkut eqqorneqaatigisinnaavaat. Siullermik pineqartoq tassaavoq kommunit ilaasa 

ilisimatitsissutigisimammassuk, innuttaasoq lov om aktiv socialpolitik naapertorlugu ikiorsiissummik 

tunineqarsinnaassanersoq aalajangiinermi kommunimi najugaqarfimmut folkeregisterimut 

nalunaarsorsimaneq aalajangiisuulluinnartutut isigigitsik. Folkeregisterimut nalunaarsorsimaneq 

assersuutigalugu kontanthjælpimik pissarsinissamut piumasaqaataanngilaq, kommunilli 

innuttaasup sumi najugaqarnera imaluunniit nalinginnaasumik sumiittarnera nalilersortussaavaat, 

retssikkerhedslovimi § 9, imm. 1, oqaaseqatigiit aappaat naapertorlugu. Tamatuma kingorna 

pineqartoq tassaavoq kommunit ilaasa inunnik isumaginninnikkut inissianik innersuussinermi 

piumasaqaatinik aalajangersimasunik peqarnerat, taakkulu Naammagittaalliuteqartarfiup 

(Ankestyrelsen) nakkutilliinermut nalunaarutaanut naapertuutinngitsutut isikkoqarput, 

taakkununnga assersuutigalugu folkeregisterimut nalunaarsorsimanissamik imaluunniit innuttaasup 

inissiaqarnermut ajornartorsiuteqarnissani siumut naatsorsuutigineqarsinnaasoq ilisimagaluarlugu 

kommunimut nuussimannginnissaanik piumasaqaatit ilaallutik. Inuit/kalaallit atugarliortutut 

inissisimasut amerlasuut najugaqarfissamik siumoortumik pissarsereersimanatik Danmarkimut 

nuuttarput, taamaattumillu nuunnermik kingorna piffissami sivisunerusumi Danmarkimi 

najugaqarfimmut folkeregisterimut nalunaarsorsimaneq ajorlutik, taamaammallu kommunit 

suleriaasiisa suussusersineqarsimasut taakku inuit/kalaallit immikkut eqqorneqaatigisinnaavaat. 

Kaammattuut pillugu itisiliineq Kommunit suleriaasiinut ajornartorsiutaasunut taakkununnga 

marlunnut tunngatillugu Justitiap kaammattuutigaa kommuninut erseqqissarneqassasoq 

kommunimi folkeregisterimut nalunaarsorsimaneq assersuutigalugu kontanthjælpimik 

pissarsinissamut piumasaqaataanngitsoq, kommunilli innuttaasut sumi najugaqarnerat imaluunniit 

nalinginnaasumik sumiittarnerat nalilersortussaagaat, retssikkerhedslovimi § 9, imm. 1, 

oqaaseqatigiit aappaat naapertorlugu, kiisalu Naammagittaalliuteqartarfiup (Ankestyrelsen) inunnik 

isumaginninnikkut inissianik innersuussisarneq pillugu nakkutilliinermut nalunaarutaa kommuninut 

tamanut aamma erseqqissarneqassasoq, taamaalilluni kommunit arlaannaalluunniit 

nakkutilliinermut nalunaarummut akerliusumik inunnik isumaginninnikkut inissianik 

innersuussinermi aalajangersimasunik piumasaqaateqannginnissaat qulakkeerneqassalluni. Suliat 

ataasiakkaat immikkut nalilersorneqartarneranni inuit/kalaallit atugarliortutut inissisimasut inunnik 

isumaginninnikkut inissianik innersuussinermi piumasaqaatinik arlalinnik 

naammassinninniartarnerat ajornakusoorsinnaasoq kommuninit eqqumaffigineqartariaqarpoq. 

Justitiap kaammattuutigaa Naammagittaalliuteqartarfiup (Ankestyrelsen) nakkutilliinermut 

oqartussaasutut inuit/kalaallit kommuninik naapitaqarneranni inatsisitigut illersugaanerat 

misissorlugu malitseqartitsiffigissagaa. Tamatumunnga atatillugu Justitiap siunnersuutigaa 

Naammagittaalliuteqartarfimmi (Ankestyrelsen) immikkut ittumik ”Inuit/kalaallit kommunimik 

naapitaqarneranni inatsisitigut illersugaanermut uuttuut”-mik pilersitsisoqassasoq. Uuttuut Nunat 

tamalaat akornanni Sulisoqarneq pillugu Kattuffiup (ILO) isumaqatigiissutaa naapertorlugu 

atuutilersinneqassaaq, tamannalu ilaatigut isumaqarpoq inuit/kalaallit suliamut 

peqataatinneqassasut. Inatsisitigut illersugaanermut uuttuut Naammagittaalliuteqartarfimmi 

(Ankestyrelsen) ”innarluutillit pillugit sulianut uuttuut” aamma ”meeqqat pillugit sulianut uuttuut” 

isumassarsiffigalugit suliaavoq, uuttuutillu taakku siunertaraat kommunini innarluutillit pillugit 

suliassaqarfimmi meeqqallu pillugit suliassaqarfimmi suliassanik suliarinninnerup inatsisilerinikkut 

pitsaassusianik ataatsimut nalinginnaasumillu takussutissiinissaq.  

Inatsisitigut illersugaanermut uuttuutip ilaatigut qulakkiissavaa kommunit siunissami aamma 

kommunini sulisut kalaallit kulturiannik ilinniartinneqartarnissaat isumagissagaat, oqalutseqarnikkut 

ikiorsiineq atortassagaat nalunaarsortassagaallu aammalu meeqqat kalaallisut tunuliaqutallit 

inunnguuseralugu oqaatsinik atuartinneqarnissamik neqeroorfigisassagaat. Immikkoortut tamarmik 

inatsisitigut piumasaqaataanngillat, Naammagittaalliuteqartarfiulli (Ankestyrelsen) kommunit sorliit 

suliassaqarfinni taakkunani annertunerpaamik suliniuteqarnersut nalilersortassappagit, tamanna 

nammineq kommunini suliassaqarfimmut samminninnerup annertusineranik kinguneqarsinnaavoq. 

Pissutsit Justitiap Naammagittaalliuteqartarfiup (Ankestyrelsen) eqqumaffigisassaatut 

kaammattuutigisai matuma ataani immikkoortuni sukumiinerusumik nassuiarneqarput:  

• Sulisunik ilinniartitsineq: Naammagittaalliuteqartarfiup (Ankestyrelsen) misissussavaa 

kommunit sulisut kalaallit kulturiat aammalu eqimattamut matumunnga immikkut 

pingaaruteqartut pissutsit allat pillugit qanoq annertutigisumik ilinniartitsisarnersut. 

Tamatuma kommunip suliassanik suliarinninnerani pitsaassuseq nukittorsassavaa 

innuttaasullu inatsisitigut illersugaanerat qulakkiissallugu.  

• Inuit/kalaallit paasissutissinneqarnissaat: Naammagittaalliuteqartarfiup (Ankestyrelsen) 

misissorlugu malitseqartitsissavaa kommunit inuit/kalaallit pisinnaatitaaffitik pillugit 

ilisimasaqalernissaannut periarfissiisimanersut, assersuutigalugu kalaallisut 

paasissutissiissutit aammalu inuit/kalaallit pisinnaatitaaffitik pillugit 

workshoppertinneqartarnerisigut. Kommunini mikinerusuni tamanna kommunit 

akunnerminni suleqatigiinnerisigut ingerlanneqarsinnaavoq. Taamatuttaaq kommunit 

inuit/kalaallit kommunimut saaffiginninnissaat ajornannginnerulersinniarlugu periarfissamik 

pilersitsisimanersut eqqumaffigineqartariaqarpoq, assersuutigalugu kommunip suliassanik 

suliarinninnera pillugu ilitsersorneqarnissaminnut ressourcepersoninut toqqaannartumik 

saaffiginnissinnaalersillugit. 

• Oqalutseqarnikkut ikiorsiineq aamma nutserineq: Naammagittaalliuteqartarfiup 

(Ankestyrelsen) misissussavaa kommunit kalaallisut oqalutseqarnikkut ikiorsiineq 

atortarneraat. Justitiap allagaatinik takunnissinnaanissamik qinnuteqaataanut kommunit 

akissutaasa takutimmassuk Danmarkimi kommunit mikinerusut oqalutseqarnikkut 

ikiorsiineq annikitsuinnarmik atortaraat, Naammagittaalliuteqartarfiup (Ankestyrelsen) 

immikkut eqqumaffigissavaa kommunit taakku oqalutseqarnikkut ikiorsiineq naammattumik 

atortarneraat. Aamma misissorneqartariaqarpoq innuttaasut pisariaqartitsigaangata 

kalaallisut sumiorpaluutit minnerusut, pingaartumik tunumiutut, oqalutseqarnikkut 

ikiuinermi atorneqartarnersut. Naammagittaalliuteqartarfiup (Ankestyrelsen) tamatuma 

saniatigut misissussavaa kommunit oqalutseqarnikkut ikiorsiinerup atorneqartarnera 

nalunaarsortarneraat. Inuiaqatigiinni ikinnerussuteqartunut tunngasunik paasissutissanik 

nalunaarsuineq naligiinngissutinik allatigut takuneqarsinnaanngitsunik paasisaqarnissamut 

aaqqiissuteqarnissamullu periarfissiisinnaavoq. Naammagittaalliuteqartarfiup 

(Ankestyrelsen) tamatuma saniatigut misissussavaa kommunit sulianut allagaatit oqaatsinut 

innuttaasup paasisinnaasaanut nutsertarneraat, kiisalu tamanna pillugu aalajangersimasunik 

politikkiliorsimanersut. Naggasiullugu misissorneqartariaqarpoq oqalutseqarnikkut 

ikiorsiineq atorneqartoq naammattumik piginnaasaqarfigineqarnersoq.  

• Inunnguuseralugu oqaatsinik atuartitsineq: Naammagittaalliuteqartarfiup 

(Ankestyrelsen) misissussavaa kommunit meeqqat inuusuttullu inunnguuseralugu 

oqaatsinik atuartitsinermik neqeroorfigineqartarnersut, tassunga ilanngullugu 

paasissutissiinermut suliniutit naammannersut.  

• Nalunaarutiginninneq aamma angerlarsimaffiup avataanut inissiinerit: 

Naammagittaalliuteqartarfik (Ankestyrelsen) kommunit angerlarsimaffiup avataanut 

inissiinermut suliani attuumassuteqartuni immikkoortortamik immikkut ittumik eqqortumik 

piffissarlu eqqorlugu peqataatitsisarnerat, kiisalu nalunaarutiginninnernik 

suliarinninnerminni ikorfartorneqarnissamillu pisariaqartitsinerup nalilersorneqarnerani 

kalaallit kulturiannik eqqarsaatiginnittarnerat pillugit malitseqartitsissaaq. Peqatigisaanik 

eqqumaffigineqartariaqarpoq kulturikkut pissutsinut annertunerusumik samminninnerup, 

meeqqanik sumiginnaasoqartillugu imaluunniit meeqqat pisariaqartitaminnik annertuumik 

amigaateqartillugit, sulianut akuliunnissamut tunuarsimaartitsinnginnissaa. Tamatuma 

saniatigut eqqumaffigineqartariaqarpoq kommunit meeqqat kalaallisut tunuliaqutallit 

angerlarsimaffiup avataanut inissinneqarsimasut kulturiminnut oqaatsiminnullu 

atassuteqarnerisa attatiinnarneqarnissaat naammattumik qulakkeerniarlugu 

iliuuseqartarnersut, assersuutigalugu inuit/kalaallit ilaqutariittut paarsisartuutinnerisigut.  

• Inunnik isumaginninnermi suliniutit: Naammagittaalliuteqartarfiup (Ankestyrelsen) 

nalilersussavaa kommunit suliniutitik inuit/kalaallit immikkut aporfigisinnaasaannik 

eqqarsaatiginnittumik aaqqissuunneraat, assersuutigalugu kommunit inunnik 

isumaginninnermi immikkut suliniutinik imaluunniit suliffeqarnermut sammititanik 

suliniutinik, eqimattap taassuma immikkut unammilligassaannik aaqqiiniarfiusunik, 

pilersitsisimanersut.  

• Inunnik isumaginninnermik tunngaveqartumik ineqartitsinermut innersuussisarneq: 

Naammagittaalliuteqartarfiup (Ankestyrelsen) kommunit Naammagittaalliuteqartarfiup 

nakkutilliinermut nalunaarutaanik malinninnersut, aammalu kommunit inunnik 

isumaginninnikkut inissianik innersuussinermi piumasaqaateqarnersut inuit/kalaallit 

immikkut naammassiuminaatsissinnaasaannik, misissorlugit malitseqartitsissaaq.    

Kaammattuut 6 najukkami suliniutinut peqataatitsinermullu tunngasoq:  

”Inuit/kalaallit pillugit najukkami siunnersuisooqatigiinnik” pilersitsisoqarli, Katalogilu 

isumassarsiorfissaq tunngavigalugu inuit/kalaallit oqaloqatigalugit suliniutinik 

pilersitsisoqarli. 

Justitiap kaammattuutigaa kommunit tamarmik qulakkiissagaat, 

• kommunimi najukkami inuit/kalaallit imminnut tunngasunik aalajangiinerni 

peqataatinneqartassasut. Kommunini innuttaasunik Kalaallit Nunaanni 

inunngorsimasunik ikinnerpaamik 100-nik najugaqarfigineqartuni tamanna 

inuit/kalaallit pillugit najukkami siunnersooqatigiinnik pilersitsinikkut 

ingerlanneqartariaqarpoq. 

 

• kommunip najukkami inuit/kalaallit oqaloqatigalugit nalunaarusiami matumani 

inuit/kalaallit immikkut sammititanik suliniutinut Katalogi isumassarsiorfissaq 

isumassarsiorfigissagaa, aammalu aaqqiissutissat najukkami inuiaqatigiinnut 

iluaqutaasinnaasutut nalilikkat atuutilersissagai. 

 

Kaammattuutip tunuliaqutaa: Justitiap nalunaarusiaata takutippaa kommunit akornanni 

annertuumik assigiinngissuteqartoq, ilaatigut kommunini ataasiakkaani inuit/kalaallit eqimattat 

katitigaanerat eqqarsaatigalugu. Taamaalilluni kommunini ataasiakkaani inuit/kalaallit najugaqartut 

amerlassusaat annertuumik assigiinngissuteqarpoq, aamma taakku pissusaat 

assigiinngissuteqarluni, assersuutigalugu kommunit ilaanni inuit/kalaallit inunnik isumaginninnermi 

ikiorsiissutinik pisartagaqartut kommuninut allanut sanilliullugit amerlanerullutik. Taamaattumik 

kommunit najukkami pissutsit immikkut isummerfigisariaqarpaat. Peqatigisaanik Nunat tamalaat 

akornanni Sulisoqarneq pillugu Kattuffiup (ILO) isumaqatigiissutaani pisussaaffiit pingaarnerpaat 

ilagaat inuit/kalaallit peqataatinneqarnissaat suleqatigineqarnissaallu qulakkeerneqassasoq, 

tassunga ilanngullugu aalajangiiniarnermi immikkoortuni tamani isumasiorneqartarnissaat. 

Peqatigisaanik Justitiap misissuineratigut erserpoq kommunit inuit/kalaallit Danmarkimi 

unammilligassaannik aaqqiissuteqarfiginiarlugit immikkut ittunik suliniutinik pilersitsisimanerat 

annertuumik assigiinngissuteqartoq. Assersuutigalugu inuit/kalaallit Danmarkimi 

suliffissarsiuleraangamik aporfiit arlallit nalaattarpaat. Taamaakkaluartorli kommunit allagaatinik 

takunnissinnaanissamik qinnuteqaammut akissutaanni paasissutissat ersersippaat Danmarkimi 

inuit/kalaallit immikkut sammititanik suliffeqarnermut suliniutinik kommunit ikittuinnaat 

ingerlatsisut. 

Kaammattuut pillugu itisiliineq: Kommunit tamarmik najukkami inuit/kalaallit imminnut 

tunngasunik aalajangiisoqaraangat peqataatinneqarnissaat qulakkeertariaqarpaat.  

Kommunit ilaanni inuit/kalaallit ikittuinnaat najugaqarmata, kommunit taakku suleqatigiinnernik 

pisortatigoortunik pilersitsisariaqanngillat. Justitiap kaammattuutigaa kommunit innuttaasunik 

Kalaallit Nunaanni inunngorsimasunik ikinnerpaamik 100-nik najugaqarfigineqartut eqimattap 

sunniuteqaqataanera pisortatigoortumik annertunerusumik qulakkiissagaat, eqimattamit sinniisunik 

ilaasortalinnik siunnersooqatigiinnik pilersitsinikkut. Siunnersooqatigiit kommunimut 

kaammattuutinik saqqummiussisinnaapput, pissutsit naleqqutinngitsut tikkuarsinnaallugit aammalu 

suliniutit nutaat pillugit isumasiorneqarsinnaallutik. Siunnersuisoqatigiit najukkami innuttaasut 

katitigaanerannut naapertuuttumik katitigaasariaqarput, kommunillu inuit/kalaallit pillugit 

najukkami politikkiliornerani ikiuussinnaallutik, najukkami tassani inuit/kalaallit atugarisaat 

pissutsillu politikkini eqqarsaatigineqarsinnaaqqullugit. 

Kaammattuut innuttaasut Kalaallit Nunaanni inunngorsimasut amerlassusaannik tunngaveqarpoq, 

paasissutissaq taanna kommunit nalunaarsuiffinni suussusersisinnaammassuk. Siunertaanngilarli 

eqimattaq pineqartoq innuttaasunut Kalaallit Nunaanni inunngorsimasunut taamaallaat 

killilerneqassasoq. Inuit/kalaallit peqataatinneqarneranni eqimattat taakku siammasissumik 

sinniisuutitaqartinneqartariaqarput, tassunga ilanngullugit Kalaallit Nunaanni inunngorsimasut 

peroriartorsimasullu, Kalaallit Nunaanni inunngorsimasut meeraallutik inuusuttuunerminniluunniit 

Danmarkimut nuussimasut, kiisalu inuit/kalaallit Danmarkimi inunngorsimasut peroriartorsimasullu. 

Eqimattat taakku taamaalillutik aamma najukkami siunnersooqatigiinni siunnersuutigineqartuni 

peqataatinneqarsinnaapput. Aalajangiisuusoq tassaavoq imminut inuttut/kalaallisut 

kinaassuseqartinneq.  

Kalaallit Nunaanni Naatsorsueqqissaartarfik naapertorlugu Danmarkimi kommunit affaasa missaat 

innuttaasunik Kalaallit Nunaanni inunngorsimasunik ikinnerpaamik 100-nik najugaqarfigineqarput.2  

Justitiap misissuinerata takutippaa Danmarkimi kommunit arlallit Danmarkimi inuit/kalaallit pillugit 

immikkut ittunik suliniutinik pilersitsisimasut. Justitiap allagaatinik takunnissinnaanissamik 

qinnuteqaatit aqqutigalugit Danmarkimi kommunit tamaasa suliniutiminnik 

nassuiaateqaqqusimavai. Akissutit kapitali 6-imi nassuiarneqarput. Kommunit suliniutaat 

pioreersut sammisanut immikkoortiterneqarsimapput, tamannalu tunngavigalugu matuma ataani 

Katalogi isumassarsiorfissaq suliarineqarsimavoq, tassani kommunit ilaasa ullumikkut suliniutit 

pioreersut assigiinngitsut nassuiarneqarput.  

Danmarkimi kommunini pissutsit annertuumik assigiinngissuteqarput. Kommunit ilaat 

inunnik/kalaallinik amerlasuunik najugaqarfigineqarput, allat ikittuinnarnik. Kommunit ilaat 

inunnik/kalaallinik Danmarkimut nooqqammersunik imaluunniit atugarliortutut inissisimasunik 

amerlasuunik najugaqarfigineqarput, kommunilli allat amerlanerusumik inunnik/kalaallinik 

 
2 Kalaallit Nunaanni Naatsorsueqqissaartarfik, Kalaallit Danmarkimiittut. Malugeqquneqarpoq nalunaarusiami matumani 

immikkoortumi 3.2-mi kisitsisit atorneqartut taamaallaat Kalaallit Nunaanni inunngorsimasunut inersimasuunerminnilu 

Danmarkimut nuussimasunut tunngasuusut, taamaattumillu paasissutissat taakku kommunini ataasiakkaani Kalaallit 

Nunaanni inunngorsimasut katillugit amerlassusaannik takutitsinngitsut.  

nukissaqarluartunik Danmarkimi inissilluarsimasunik najugaqarfigineqarlutik. Taamaattumik 

kommunit tamarmik suliniutinik assingiinnik atuinissaannik kaammattorneqarnissaat 

naleqqutinngilaq.  

Taamaattumik Justitia Katalogimik isumassarsiorfissamik matuminnga suliaqarsimavoq, kommunit 

(aammalu immaqa oqartussat allat) isumassarsiorfigisinnaasaannik aammalu suliniutit taakku ilaat 

kommuniminni aamma atorneqarsinnaanersut naleqqunnersulluunniit eqqarsaatigisinnaasaannik. 

Justitiap kaammattuutigaa Danmarkimi kommunit Katalogi isumassarsiorfissaq 

isumassarsiorfigissagaat, aammalu aaqqiissutissat kommunimi najugaqartunik inuit/kalaallinik 

peqateqarlutik najukkami inuiaqatigiinnut iluaqutaasinnaasutut nalilikkatik atuutilersissagaat. 

Erseqqissarneqarpoq suliniutit atuutilersinneqarnissaat najukkami inuit/kalaallit oqaloqatigalugit 

ingerlanneqartariaqartoq, tamannalu ILO-mi isumaqatigiissummut naapertuuppoq. Kalaallit 

Nunaata Sinniisoqarfianik apersuinermi tamatuma pingaaruteqarnera toqqaannartumik 

erseqqissarneqarpoq: ”Maanna Kalaallit Nunaannik suleqateqarnissamut assigiinngitsorpassuarnik 

kissaateqartoqartarpoq, tamannalu soorunami pitsaasuuvoq. Kisianni tassa kalaallit isummersuutaat 

soqutigisaallu aallaqqaataaniilli ilanngunneqartariaqarput, taamaalilluni 

tigulluarneqarnerussammat, naammassereersimasumik saqqummiussassamik takkuttoqarluni 

saqqummiussisoqarneranut, allanngortiteriffigineqarsinnaanngingajattumut, sanilliullugu. 

Tamannalu sutigut tamatigut atuuppoq.”  

Peqatigisaanik Katalogi isumassarsiorfissaq suliniutit soqutiginartut amerlasuut, Danmarkimi 

kommunit ilaasa atulereersimasaat, pillugit ilisimasaqarfiuvoq. Justitiap kommunit amerlasuut 

suliniutiminnut tunngatillugu paasissutissanik tunniussinissamik toqqaasimasut qutsavigerusuppai, 

taamaalillutik aaqqiissutissat pitsaasut kommuninut allanut siammarterneqarnissaannut 

peqataasinnaallutik.  

Suliniutit taaneqartut tamarmik kapitali 6-imi sukumiinerusumik nassuiarneqarput, tassanilu 

aamma takuneqarsinnaavoq kommunit sorliit suliniutinik taakkuninnga atuisuunersut, 

taamaalillunilu suliniutit taakkulu pillugit misilittakkat sukumiinerusumik paasisaqarfiginiarlugit 

kommuninut taakkununnga saaffiginnittoqarsinnaalluni. Justitiap suliniutit ataasiakkaat sunniutaallu 

nalilersorsimanngilai.   

Katalogi isumassarsiorfissaq 

Kommunini sulisut suleqatigisallu piginnaasaannik qaffassaaneq: 

• Pikkorissartitsinerit Kalaallit Meerartaat/Grønlandske Børn-mit ingerlanneqartut.  

• Pikkorissartitsinerit/sammisaqartitsilluni ullut Kalaallit Illuinit ingerlanneqartut. 

• Namminneq aaqqissuussaminnik suliffeqarfiup iluani sammisaqartitsilluni ullut, 

assersuutigalugu kulturikkut assigiinngissutit imaluunniit nunap inoqqaavisa 

pisinnaatitaaffii pillugit.  

• Oqaloqatigiilluni ataatsimiinnerit imaluunniit social talks kulturimik eqimattallu 

pineqartup immikkut ajornartorsiutigisinnaasaanik sammisaqarfiusut, assersuutigalugu 

utoqqaat illuini sulisunut inunnillu isumaginninnermi viceværtinut. 

• Suleqatigisat, assersuutigalugu politiit aamma inunnik isumaginninnikkut inissianut 

tunngasunik suliniaqatigiiffiit, peqatigalugit oqaloqatigiilluni ataatsimiinnerit. 

• Paasissutissiissutinik katersineq imaluunniit suliaqarneq. 

• Isumassarsiorluni angalanerit, assersuutigalugu herbergimut imaluunniit ornittakkamut 

immikkut ittunik misilittagaqarfiusumut pulaarnerit. 

• Ilaqutariinnut paarsisartunut kalaallit meerartaannik paarsaqartunut pikkorissartitsilluni 

ulloq. 

• Sulisut toqqakkat piginnaasaannik annertunerusumik qaffassaaneq, assersuutigalugu 

diplommoduler aqqutigalugit. 

• Kalaallisut oqaatsinik pikkorissarnerni peqataaneq.  

• Siunnersortinik avataaneersunik, soorlu tarnip pissusaa pillugu immikkut ilisimasalimmik 

kalaallisut oqalussinnaasumik, sulisunik ilinniartitsinissamut aammalu 

siunersioqateqarnissamut atuineq, assersuutigalugu herbergimi sulisunik. 

• Kalaallit atugarliortutut inissisimasut pillugit suliffiup iluani saqqummiinerit, 

assersuutigalugu ikiaroornartunik atuiffimmi sulisunut. 

• ”Kalaallit pillugit ilitsersuisunik” sungiusaanermik ilinniartitsinermillu ingerlatsineq, 

taakkulu kingorna ilisimasaqartutut atuussinnaallutik sulisunullu allanut ilisimasanik 

siammarterisinnaallutik.  

Ilisimasanik avitseqatigiiffiusumik attaveqaqatigiiffiit assigisaallu: 

• Suliffiup iluani attaveqaqatigiiffiit, tassani immikkoortortaqarfiit assigiinngitsut akornanni 

sulisut ilisimasanik avitseqatigiissinnaallutik sammisassanillu oqallissinnaallutik. 

• Suliffiup iluani suleqatigiissitat, malittarisassanik ilitsersuutinillu nutaanik 

saqqummiussisinnaasut. 

• Immikkoortortaqarfiit akimorlugit aqutsisoqatigiit inuit/kalaallinik sammisallit. 

• Innuttaaqatigiinni suliniaqatigiiffinnut kommuninilu sulisunut ataatsimoorussamik 

attaveqaqatigiiffiit. 

• Danskit kommuniisa akornanni kommunit akimorlugit suleqatigiinneq. 

• Danskit kommuniisa kalaallillu kommuniisa akornanni attaveqaqatigiiffiit, suleqatigiinneq 

suliamillu ingerlatsisut attaveqaqatigiiffii. 

• Danskit kommuniata kalaallillu kommuniata akornanni illoqarfiit ikinngutigiittut 

suleqatigiinnerat. 

Inuit/kalaallit akornanni meeqqanut inuusuttunullu sammititanik suliniutit: 

• Inuusuttunut kalaallisut tunuliaqutalinnut angerlarsimaffeqanngitsunut immikkut ittumik 

suliniutit. 

• Inuusuttut Kalaallit Nunaanniit Danmarkimut inuusuttut ilinniarfiini ilinniariartortut 

ikiorserniarlugit immikkut suleqatigiinnerit. 

• Atlantikup Avannaani ilinniarnertuunngorniarfimmi klassi Danmarkimi, Savalimmiuni 

Kalaallit Nunaannilu inuusuttunut nunani taakkunani pingasuni inuusuttut ilinniarfiini 

ilinniarnissamik soqutiginnittunut. 

• Kalaallisut inunnguuseralugu oqaatsinik atuartitsinermik pilersitsineq, atuartoq 

ataasiinnarluunniit kissaateqarpat. 

• Meeqqanut kalaallisut tunuliaqutalinnut angerlarsimaffiup avataanut 

inissinneqarsimasunut inunnguuseralugu oqaatsinik atuartitsinermik immikkut 

sammititanik neqeroorutit. 

Inersimasunut inuit/kalaallinut sammititamik suliffeqarnermut tunngasunik suliniutit: 

(Naalagaaffiup tapiissutinut aningaasaliissutaanit, pingaartumik Styrelsen for Arbejdsmarked og 

Rekrutteringip tapiissutinut aningaasaataanit, tapiiffigineqarsinnaallutik) 

• Qallunaatut atuartitsinissamik neqeroorut. 

• Innuttaasunut atugarliortunut imaluunniit jobcenterimut attuumassuteqartunut 

inuit/kalaallinut atuartitsinermik ingerlatsinerit.  

• Inuit/kalaallit pitsaasumik attaveqaqatigiiffeqarnerannik tapersersuineq, assersuutigalugu 

attaveqaqatigiinnermut cafe imaluunniit socialfrikortscafe aqqutigalugit. 

• Nooqqammersunut siusissukkut ingerlaavartumillu suliffeqarfinnut sammititamik 

suliniuteqarnissamik neqeroorut. 

• Suliffeqarfinni inuit/kalaallit atugaannik ilisimasaqarnerup nukittorsarneqarnera. 

• Suliffeqarfinnik suleqateqarnernik pilersitsineq, assersuutigalugu suliffeqarfimmi 

sulinermik misiliineq aamma akissarsianut tapiissutit pillugit. 

• Eqimattamut pineqartumut immikkut sammisumik sulisunik immikkut piginnaasalinnik 

suleqatigiinnik pilersitsinissaq pingaartinneqassaaq, inuit/kalaallit ikiorneqarnissaat 

siunnersortinut ikittuinnarnut katersorneqarluni. 

• Suliffeqarfinni immikkut piginnaasalinnik mentorinik aammalu oqaatsinik sungiusaasunik 

atuineq, kiisalu sulisunik kalaallisut tunuliaqutalinnik atuineq. 

• Atortussat attuumassuteqartut kalaallisuunngortinneqarnerat. 

• Innuttaasup Kalaallit Nunaanni piginnaasaasa Danmarkimi suliffeqarnermut 

tulluarsarneqarnissaannut ikiuineq. 

• Sulisut ullumikkut aaqqittariaqartutut misigisaannik immikkut ittunik unammilligassanik 

qulaajaaneq, kiisalu misilittakkat taakku tunngavigalugit sulinerup naleqqussarneqarnera.  

• Mentorimit ikorfartorneqarnissamik aammalu ataqatigiissaarisumik ikiorneqarnissamik 

neqeroorutit, tassunga ilanngullugu inuit/kalaallit oqartussani oqaloqateqarnissaannut 

ingiaqatigineqartarnerat. 

• Kalaallit pillugit ilitsersuisunik toqqaanissaq, nammineq kajumissutsimik 

peqataaffiusumik inunnullu ataasiakkaanut naleqqussakkamik ikorfartuinermik 

ilitsersuinermillu neqerooruteqartartunik. 

• Sullissisunik innuttaasunut orniguttartunik aammalu jobcenterimit ornigulluni suliniutinik 

atuineq, assersuutigalugu suliffeqarnermut siunnersorti aalajangersimasumik 

najugaqatigiiffinnut orniguttartoq. 

Inersimasunut inuit/kalaallinut sammititamik inunnik isumaginninnermi suliniutit: 

• Innuttaasunut ornigulluni suliniut, tassunga ilanngullugit Borgerservicemi sulisut 

ornittakkanut varmestuenullu pulaartartut imaluunniit assersuutigalugu psykiatrimi 

siunnersuinermit sulisut. 

• Kalaallisut oqalussinnaasunik sulisunik, assersuutigalugu atornerluinermut 

immikkoortortaqarfimmi, najugaqatigiiffinni, aqqusinermi suleqatigiissitani il.il. 

• Suleqatinut allanut kalaallisut oqalussinnaasunut sianernissamut periarfissaqarneq. 

• Inuit/kalaallit pisariaqartitaannut immikkut naleqqussakkanik ornittakkanik pilersitsineq. 

• Inunnik isumaginninnermi neqeroorutini kulturimut immikkut sammititamik 

suliniuteqarneq. 

• Sulisut Kalaallit Illuanni aalajangersimasumik sulisartut, assersuutigalugu sapaatip 

akunneranut ulloq ataaseq.  

• Inuit/kalaallit Kalaallit Nunaanniit aallannginneranni paasissutissinneqartarnissaannut 

suliniutinik pilersitsineq. 

• Ajornartorsiutinut politikkikkut samminninneq, assersuutigalugu politikkikkut 

ataatsimiititaliamut akuttunngitsumik killiffik pillugu nassuiaateqartarnikkut. 

• Inuit/kalaallit kommunip atugarliortut pillugit siunnersooqatigiivinut ilaasortassatut 

pissarsiariniarnissaat. 

• Illoqarfimmi pedelinik kalaallisut tunuliaqutalinnik atorfinitsitsineq, illoqarfimmi 

inooqatigiinneq taperserniarlugu. 

• Najukkami innuttaasut, inuussutissarsiortut aamma inuit/kalaallit akornanni 

oqaloqatigiinnermik pilersitsineq. 

• Krisecenterini kalaallinut arnanut immikkut ittunik neqeroorutinik tapersersuineq. 

• Kulturimut tunngasunik immikkut ittunik sammisassanik pilersitsineq, assersuutigalugu 

kalaallinik erinarsoqatigiinnik. 

• Oqartussat/immikkoortortat akimorlugit ataatsimoorussamik siunersioqatigiiffik.  

• Inuit/kalaallit inunnik isumaginninnermi atugarliortut kommunip neqeroorutaanut 

ataatsimoortumik saaffiginniffissaqarnissaat. 

• Inuit/kalaallit Kalaallit Nunaannut uteqqikkusuttut ilitsersorneqarnissaat 

tapersersorneqarnissaallu. 

Peqatigiiffinnik, Kalaallit Illuinik il.il. suleqateqarnerit.  

• Immikkoortoq 6.6-imi suleqatigiinnerit assigiinngitsut takussutissiarineqarput, 

kommunillu 26-t nalunaarutigisimavaat kalaallit peqatigiiffiinik, Kalaallit Illuinik 

imaluunniit suliniaqatigiiffinnik assingusunik immikkut ilisimasaqartunik 

suleqateqartarlutik. Suleqatigiinnerit pingaartumik kommunit peqatigiiffinnit 

siunnersorneqarsinnaanerannut imaluunniit innuttaasut kalaallit 

siunnersorneqarnissaminnut tapersersorneqarnissaminnullu peqatigiiffinnut 

innersuunneqarsinnaanerannut periarfissiipput.  

• Suleqatigiinnerit nassuiarneqartut ilaat tamatuma saniatigut taamaallaat kommunip 

peqatigiiffimmut ininik atugassiineranut imaluunniit peqatigiiffinnut aningaasanik 

tapiissuteqarneranut tunngapput. 

 


